
Аилацәажәара 

(Алгарҭа 2-тәи ад.)

Аконституциа – 
ҳсуверенитет ауасхыр шьҭазҵаз

dd Ҳаамҭазтәи аҭоурых аҟны 
раԥхьаӡа акәны «адгьылҵакыра 
зегьаҿы ахала, даҽа мчрак иахь-
мырԥшыкәа аҳәынҭқарратә мчра 
амҩаԥгара» Аԥсны асуверенитет 
иахьарбаз Аконституциа аднакыле-
ит 1925 шықәса апрель 1 азы Аԥс-
ны Асоветқәа Реизара Ду. 

Ареспублика абри аконституциатә 
статус еиқәханы иҟан 1931 шықәса-
зынӡа, даҽакала иуҳәозар, автономиа 
азинқәа аманы Қырҭтәылатәи ССР 
аилазаара Аԥсны аларҵаанӡа. 

1925 шықәсазтәи Аконституциа 
ишаҳәо ала, Қырҭтәыла аидгылатә 
еиқәшаҳаҭра ҷыдала аҽадҵаны, иа-
ра убри ала Аахыҵ-Кавказтәи Асоци-
алисттә Федеративтә Советтә Респуб-
лика иалан, аҵыхәтәантәи ала – СССР. 
Ари адокумент атекст аҟны Қырҭтәыла 
знызаҵәык аӡбахә ҳәан. Убри инавар-
гыланы, уаҟа иарбан ЗСФСР аҟнытә 
аиԥш, иара убас СССР аҟнытә Аԥсны 
ԥықәсларада алҵра азингьы.

Аԥсны аполитикатә ҭоурых адоку-
менқәа реизга «Аԥсны Аконституциа. 
XX ашәышықәса» (аредактор – афи-
лологиатә ҭҵаарадыррақәа рдоктор, 

апрофессор Виачеслав Чрыгба) аҟны 
иазгәаҭоуп раԥхьатәи Аконституциа 
апроект азырхиара иазкыз аусура ха-
да шымҩаԥысуаз 1922 инаркны 1925 
шықәсазынӡа. 

Абри аамҭала аус рыдулан, 
ишьақәырӷәӷәан ареспублика агерб, 
абираҟ, ЦИК, жәлар ркомиссариатқәа, 
аусӡбара иазкыз аԥҟарақәа. Иара убас 
амч рыҭаны иалагалан ССР Аԥсны 
ашьауӷатә, атәылауаҩратә,  ашьауӷа-
усеилыргаратә, адгьылтә кодексқәа.

Ахқәа 21, ахәҭаҷқәа 116 рыла 
ишьақәгылоу Аконституциаҿы инҭка-
аны иарбоуп аҳәынҭқарратә мчра 
аусбарҭақәа рсистема, жәлар рын-
хамҩеи, афинансқәеи, аҭыԥантәи 
ахалаусбареи анапхгара рыҭара, иа-
ра убас алхратә зинқәа, алхрақәа 
рымҩаԥгашьа. ССР Аԥсны аҳәынҭқар-
ратә усҳәарҭақәа рбызшәа акәны 
иазхаҵан аурыс бызшәа. Аамҭака-
ла иазгәаҭан ареспубликаҿы инхо 
егьырҭ амилаҭқәа зегьы азин шрымоу 
амилаҭ – культуратә усбарҭақәа рҟны 
аиԥш, иара убас азеиԥшҳәынҭқарратә 
усҳәарҭақәа рҟынгьы рхатәы быз-
шәа ахархәара, ԥықәсларада арҿи-
ара азин.

Аконституциа ахәҭаҷ 86 аҟ-
ны иарбоуп, аусқәа рҭыԥ рықәҵа-
раан жәлартә усӡбарҭа ССР Аԥсны 
иахьаҵанакуа иаԥу акодексқәа, аде-

кретқәа, ақәҵарақәа шаднакылауа, 
азакәанԥҵаратә нормақәа ыҟамзар, 
насгьы дара харҭәаамзар, напхгагас 
ишыҟанаҵауа асоветтә закәанԥҵа-
реи Аусуцәеи Анхацәеи Реиҳабыра 
рполитикеи рзеиԥш лагамҭа.

1925 шықәсазтәи ССР Аԥсны 
Аконституциа аҵакала исуверентәу 
Аконституциа акәны иҟан, иаку аз-
интә, аусӡбаратә системала Қырҭтәы-
ла иадҳәаламызт. 

ССР Аԥсны ахьыԥшымра-
зы шаҳаҭра ауеит ССР Аԥсны 
аусӡбарҭақәа ирыдыркылаз, азакәантә 
мчы зауз аӡбамҭақәа зегьы Қырҭтәы-
латәи ССР-и СССР-и русӡбаратә 
усҳәарҭақәа аиҭарыхәаԥшра ахьры-
лымшоз афакт.

1925 шықәсазтәи Аконституциа 
Аԥсны Асоветқәа Реизара Ду аҟ-
ны ирыдыркылеит, аха ашьҭахь мап 
ацәнакит  РКП (б) Аахыҵ-Кавказ-
тәи атәылаҿацәтә комитет – Аахыҵ-
Кавказтәи Афедерациа анапхгаратә 
усбарҭа. 1925 шықәса сентиабр азы 
акомитет иазханаҵеит «конституци-
ала еиқәыршәатәуп ҳәа ССР Аԥсни 
ССР Қырҭтәылеи реизыҟазаашьақәа, 
еиҭахәаԥштәуп ҳәа Аԥсны Асоветқәа 
III реизара ду иаднакылаз ССР Аԥсны 
Аконституциа». 

«Аԥсуа Конституциа Брежнев 
иконституциа аасҭа ахыҵит ҳәа» за-
хьӡу истатиаҿы ажурналист Витали 
Шариа ишиҩыз аиԥш, 1925 шықәсаз-
тәи Аконституциа «Асовет Еидгыла 
анеилаҳа ашьҭахьгьы шықәсыбжак 
инеиҳаны аус шауц иауан. Зыӡбахә сы-
моу абри ауп, 1991 шықәса анҵәамҭа-
зы иалырхыз Аԥсны Иреиҳаӡоу Асо-
вет иаразнакҵәҟьа аԥсуеи ақырҭуеи 
адепутатцәа рыбжьара аимак-аиҿак 
ӷәӷәа цәырҵит, акыраамҭа ӡбашьа 
амакәа иҟан ареспублика ахьӡ ҿыци, 
абрираҟи, агерби рызҵаара. Абри аҟ-
нытә, Аԥснытәи АССР ахьӡ шамац иа-
ман, уаанӡатәи атрибутқәагьы ахы иа-
нархәон. Иреиҳаӡоу Асовет Ахантәаҩы 
Владислав Арӡынбеи уи идгылаҩцәеи 
абри аполитика-зинтә ҭымҭшәара из-
лалҵша амҩа рыԥшааит. Ииуль 23 
азы имҩаԥысыз аилатәараҿы Ире-
иҳаӡоу Асовет аҟны абжьқәа реиҳара-
ла еиҭашьақәыргылан 1925 шықәсаз-
тәи ССР Аԥсны Аконституциа». 

Акьыԥхь иазирхиеит 
Б.Қаџьиа

Раԥхьаӡа акәны

Адгьыл ажәлар ирмалуп
dd Аԥсны Жәлар Реизара 

аграртә политикеи, аԥсаба-
ратә ресурсқәеи, аекологиеи 
рзы Аилак ахантәаҩы Ҭемыр 
Беиа ахҳәаа рзыҟаиҵеит Аԥс-
ны массала адгьылқәа рҭиуе-
ит ҳәа ауаажәлар рыҩнуҵҟа 
ицо ацәажәарақәа. 

Ҭемыр Беиа ишьақәирӷәӷәе-
ит иара хадара ззиуа Аилак 
ашҟа ишнеиуа категориак аҟ-
нытә даҽакахьы риагаразы, 
хықәкыла адгьылқәа зызку 
рыԥсахразы хыԥхьаӡара рацәа-
ла аусшәҟәқәа. Убри инаваргы-
ланы, иазгәеиҭеит Жәлар Реиза-
рахь инеиуа адгьыл азҵаарақәа 
рхыԥхьаӡара аҵыхәтәантәи 
аамҭазы аҽшамԥсахыз.

«Аха иазгәасымҭарц зал-
шом депутатк, тәылауаҩык 
иаҳасабала сгәы змырҭынчуа 
зхы шьҭызхыз тенденциак. Лас-
сы-лассы абас иҟалоит, ҳашҟа 
иааиуеит Аиҳабыра рҟнытә ад-
гьыл иадҳәалоу азҵаарақәа. Урҭ 
заанаҵы изыхәҭоу аусбарҭақәа, 
ақалақьқәеи араионқәеи рха-
дарақәа ркомиссиақәа ирхы-
суеит, нас зегь рыла иҭҵаа-
уп,  игәаҭоуп ҳәа иԥхьаӡаны 
Жәлар Реизарахь иаакылсуеит. 
Аха анаҩсан, апроцедурақәа 
зегьы ианырхыслак ашьҭахь, 
лассы-лассы иҳаҳауеит адгьыл-
хәҭақәа рганахьала азинқәа 
даҽа шьоукы рахь ииасуеит, 
мамзаргьы урҭ гәыгәҭажьны иа-
анхеит, убарҭ адгьылқәа рҟны 
акымзарак ҟарҵом ҳәа. Иҟалап, 
урҭ (иалху адгьылхәҭақәа, ақьы-
рашьҭыхыҩцәа, ахархәаҩцәа) 
даҽаӡәы иҭаразы «аамҭа бзи-
ақәа» ирзыԥшызар. Адгьылқәа 
шырҭиуазы алаҳәарақәа рацәа-
ны иаабоит аинтернет аҟны, 
Аԥсны адгьыл аҭира шамуа 
зегьы ишырдыруагьы. Убасгьы 
иҟалоит, адгьылқәа алырхуе-
ит идыру обиектк аргыларазы, 
аргыларагьы мҩаԥысуеит, аха 
иара иаҵанакуа адгьыл 1/20 
ахәҭа ауп, иара убри аамҭазы 
егьи аҿацә ҭацәны ишьҭоуп», – 
иҳәеит Беиа. 

Адепутат иамеикуам, дарбан-
заалак иԥсҭазаараҿы, иарбан-
заалак анаплакы аусураҿы еиу-
еиԥшым аамҭақәа, ауадаҩрақәа 
цәырҵыр алшоит, ҳәарас иаҭа-
хузеи, урҭ иаақәырҵәиааны 

ирыԥсахыр ауеит дара убырҭ 
адгьылқәа рганахьала иазгәаҭаз 
апланқәагьы.

Аха абас еиԥш иҟоу ахҭысқәа 
анырацәахалак, абри атенден-
циа гәынамӡара-гәаанага-
рақәак узцәырнамгарц залшом. 

«Сара исыздыруам аҳәын
ҭқарреи ахазхатәуааи реим
ак-реиҿак аганахьала хҭ
ыс хаҵәыкгьы, мамзаргьы 
аҳәынҭқарра аганахьала иаԥ
шьганы адгьылтә еизыҟаза-
ашьақәа анааныркылауа. Лас-
сы-лассы мацара иҳаҳауа 
убри ауп: ахазхатәуаа рыбжьа-
ра адгьыл еимакны реиҿыха-
рақәа. Араҟа аҳәынҭқарратә 
усбарҭақәа аақәгылоит бжьаҟа-
заҩцәақәак раҳабасала. На-
сгьы иџьоушьаша, аимакқәа 
рҭыԥ рықәҵараан, ԥҟарак аиԥш, 
аҳәынҭқарра ауп азарал зауа», 
– рыхшыҩ азишьҭит адепутат.

Ҭемыр Беиа иҳәеит аграртә 
политикеи, аԥсабаратә ресур-
сқәеи, аекологиеи рзы Жәлар 
Реизара аилак аҟны аус зуа 
иареи иҩызцәеи убас еиԥш 
ахҭысқәа ирыниоит, адгьылқәа 
қьаадла реиқәыршәара «за-
нааҭ» усны иззыҟалаз шьоукы 
адгьыл иадҳәалоу аусшәҟәқәа 
зегьы рҟны иуԥылоит.

«Абри гәаҭашьа амаӡа-
ми Жәлар Реизарахь ақьаад-
шәҟәқәа неиаанӡа?» – азҵаара 
шьҭихуеит Беиа. Уи аганахьа-
лагьы даара агәҩара имоуп.

Шәаԥхьа зегь раԥхьа

(Алгарҭа)

Адепутат агәыҩбара имам ад-
гьылхәҭақәа зырҭауа рыҩнуҵҟа 
ишыҟоу зламысцқьоу ахархәаҩцәа, 
ақьырашьҭыхыҩцәа, ҷыдала рацәак 
идуум адгьыл хәҭақәа рҟны зхатәы 
нхамҩа еиҿызкаауа ауаа. 

Беиа иажәақәа рыла, абас еиԥш 
иҟоу азҵаарақәа Жәлар Реизараҿы 
аԥхьа иргыланы ирыхәаԥшуеит.

«Иаҳҳәаз зегьы агәҭахәыцра-
зы мацара акәымкәа, анапхга-
раҭаразгьы имаҭәахуп, атәылауааи 
ҳаԥхьатәи абиԥарақәеи ирыхәартә 
еиԥш адгьыл зҵаарақәа рыӡбашьа 
азеиԥш знеишьақәа аиҭарыхәаԥш
разы. Ҳара Жәлар Реизараҿы да-

ара хшыҩзышьҭрала ҳазнеилоит 
адгьыл зҵаарақәа рҭыԥ рықәҵа-
ра, адгьыл иашьҭоу ааҳаԥхьало-
ит, иара убас аилак аилатәарахьы 
иааҳаԥхьалоит Аиҳабыреи амчра 
аҭыԥантәи аусбарҭақәеи рхаҭар-
накцәа, аҭыԥанқәа рҟны аҭагыла-
заашьаҵәҟьа зеиԥшроу здыруа», – 
иазгәеиҭеит Ҭемыр Беиа.

Иара убас, адепутат иҭахуп ад-
гьылхәҭақәа анаҩстәи рлахьынҵа 
ахылаԥшразы мҩакы азыԥшаазарц.

Аграртә политикеи, аԥсаба-
ратә ресурсқәеи, аекологиеи рзы 
Жәлар Реизара Аилак ажәалага-
ла ҟанаҵоит уаанӡа ирырҭахьоу 
адгьылхәҭақәа зегьы рганахьала 
алеишәа шьақәыргылахаанӡа ад-

гьыл зҵаарақәа рыхәаԥшра аанкы-
лахарц. 

Иара убас, Ҭемыр Беиа ақа-
лақьқәеи араионқәеи рхадарақәа 
реиҳабацәа рахь ихы ирхоит дара 
рнапаҵаҟа иҟоу аусбарҭақәа адгьыл 
зҵаарақәа рыҭҵаара иҵегьы инҭка-
аны ишахәҭоу иазнеиларц.

«Даҽа шьоукы раасҭа хьыӡҳәа-
ла дара роуп еиӷьны изды-
руа аҭыԥанқәа рҟны иҟоу аҭагы-
лазаашьа, хьыӡҳәала дара роуп 
изхьыԥшу ажәлар зегьы ирмалу 
ҳадгьылқәа анаҩстәи рлахьынҵа», – 
иаҵишьит аграртә политикеи, аԥса-
баратә ресурсқәеи, аекологиеи рзы 
Жәлар Реизара Аилак ахантәаҩы 
Ҭемыр Беиа.

Акьыԥхь иазирхиеит
 Б.Қаџьиа

Адгьыл ажәлар ирмалуп

dd Атәыла Аԥыза-министр ак-
тәи ихаҭыԥуаҩ, аенергетикеи 
атранспорти рминистр Џьансыхә 
Нанба Аԥсныпресс акорреспон-
дент даниацәажәоз хәажәкырам-
за 27 рзы имҩаԥысыз Бабышьра 
ақыҭа ауааԥсыреи иареи реиԥы-
лара далацәажәеит. 

Џьансыхә Нанба иажәақәа ры-
ла, атәыла анапхгара раԥшьгарала, 
В.Г.Арӡынба  ихьӡ зху Жәларбжьа-
ратәи аҳаирбаӷәаза «Аҟәа» аҵа-
кыраҿы ааигәара инхо ауааԥсыра 
рԥылара мҩаԥысит.   

 «Ари аиԥылара ақыҭа ауа-
аԥсыра аҳаирбаӷәазеи уи аин-
фраструктуреи рыҿиареи рре-
конструкциеи рпланқәа рзы адырра 

рыҭара хықәкыс иаман. Актәи аетап 
иазԥхьагәанаҭоит 2024 шықәсазы  
аҳаирбаӷәаза аус арура. Ауаа ирзе-
иҭаҳҳәеит уажәы аиҭашьақәыргы-
ларатә усурақәа иарбан етап аҿы 
иҟоу, ашьҭыԥраа-тәарҭатә цәаҳәа 
аиҭашьақәыргылара шымҩаԥысуа,  
ҳаԥхьаҟа зхархәара алмыршахо 
ахыбрақәа рықәгара шымҩаԥысуа 
атәы. Ҳара иара убас аҳаирбаӷәаза 
аҿиара аплан ҳалацәажәеит, ахәҭа-
кахьала, аҳаирбаӷәаза аҵакыра ала-
датәи ахәҭа аганахьала уи арҭба-
ара азԥхьагәазҭо аҩбатәи аетап 
ҳазааҭгылеит», – иҳәеит Џьансыхә 
Нанба. 

Уи иазгәеиҭеит, аиԥылара иа-
лахәыз  ахсаалаҿы  иддырбан иар-
бан хыбрақәоу иргылахо, насгьы урҭ 
ахьыргылахо аҭыԥ.

 Ауаа,  аԥсшьаҩцәа рнырхаразы 
аҭыԥқәеи изеиԥшразаалак асасаа-
ирҭатә комплексқәеи  иарбоу атер-

риториаҿы ишыргыламхо агәра 
ргартә алшара роуит.

«Ҳаиԥылара иалҵшәаны ҳа-
иқәышаҳаҭхеит ақыҭауаа рҟынтәи 
5-6-ҩык аҳаирбаӷәаза аҵакыра 
аладатәи ахәҭаҿы инхо атәылау-
аа ринтересқәа рыхьчареи  анаҩс 
аҳаирбаӷәаза аҿиара аперспек-
тиватә план алацәажәареи     рзы 
Аҳәынҭқарра Ахада Ихаҭыԥуаҩ Ба-
дра Гәынба напхгара зиҭо Акоор-
динациатә штаб аусура ралархәра-
зы азы ҳаиқәшаҳаҭхеит», –  иҳәеит 
Џьансыхә Нанба.   

Аминистр даҽазныкгьы аԥс-
шьаҩцәа рыдкыларазы аԥсшьарҭа 
ҭыԥқәеи, асасааирҭақәеи, мамзар-
гьы апартаментқәеи рыргылара 
хықәкыс иҟаҵаны аҳаирбаӷәаза 
арҭбаара иазку аинформациа ҵа-
быргӡам ҳәа даҽазныкгьы инаҵшь-
ны иазгәеиҭеит. 

«Ҳара уажәазы аҳаирбаӷәаза 
арҿиаразы аперспективтә план ҳа-
лацәажәоит. Убри ахықәкы ала ҳа-
ра ақыҭауаа аилацәажәара рҽа-
ладырхәырц ааԥхьара раҳҭеит»,  
– иҳәеит иара. 

Ауаа хырҵәаны даҽаџьара риа-
гаразы ателеграмм-каналқәа рҿы 
ицәырҵыз аинформациа Џьансыхә 
Нанба убасҵәҟьа мцла еибаркуп 
ҳәа ахиҳәааит. 

Аминистр аҿаҵаҩи аԥсуа гани 
аҳаирбаӷәаза аҵакыра арҭбааразы 
еицырзеиԥшу  аплан рымоуп ҳәа 
иазгәеиҭеит. 

«Уи иҟоу акомплекс ахәҭак ао-
перативтә хархәара аҳасаба-
ла Аԥсны атәылахьчара Амини-
стрреи Урыстәылатәи Афедерациа 
Арбџьармчқәа рструктурақәеи  
иахьрыҭоу ауп изыдҳәалоу. Жәлар-
бжьаратәи анормақәа зегьы 
ирықәшәо ҳаамҭазтәи аҳаирбаӷәа-
за аргыларазы иҟоу атерриториа  
азхом, убри инамаданы аҩбатәи ае-
тап ҳәа изышьҭоу аперспективтә ҿи-
ара аплан алацәажәара мҩаԥысуе-
ит. Ҳара ари азҵаара алацәажәара 
ақыҭа ахаҭарнакцәагьы ралархәра 
ихымԥадатәины иҳаԥхьаӡеит», – 
инаҵшьны иазгәеиҭеит Џьансыхә 
Нанба. 

Аӡәгьы 
дыхдырҵәом 
Амц жәабжь аҿаԥҽра 

dd Лаҵарамзазы Гагра ақалақь 
аҿы шәҩык ахәыҷқәа рзы ашәқәа 
аанартуеит ахәыҷбаҳча ҿыц.  Уи 
алыршахеит араионтә биуџьет ам-
чала.

 Гагра араион ахада ихаҭыԥу-
аҩ Хана Гәынба лажәақәа рыла, 
ашколқәраҟынӡатәи аусбарҭақәа 
разымхара  – ари  проблема ӷәӷәоуп. 

«Ҳара араион аҿы аус зуа 
ф-хәыҷбаҳчак рахьынтә ҩба ақа-
лақь аҿы ишыҟоугьы, акыр ҵуе-
ит аҭыԥқәа разымхара апроблема 
ҳамоуижьҭеи. Убри аҟнытә, араион 
Ахадараҿы Абазгаа рымҩаҿы иҟоу 

ахәыҷбаҳча иагу-иабзоу аҟаҵара-
зы аӡбамҭа рыдыркылеит», – илҳәе-
ит лара. 

Аиҭашьақәыргыларатә усурақәа 
иарбоу аобиект аҿы ахыркәшарахь 
инеихьеит, ахәҭакахьала ихымԥа-
датәиу аинвентаргьы ааргахьеит. 

Абаҳҷаҿы аҿы ԥшь-гәыԥк аа-
дыртуеит, урҭ рҿы аҽазыҟаҵарақәа 
аԥсышәала мацара имҩаԥыслоит. 
Хана Гәынба лажәақәа рыла, иахьа-
зы еиқәдыршәахьеит ахәыҷқәа 
рсиақәа, иара убас аколлектив  
(ааӡаҩцәа, ахәыҷхылаԥшыҩцәа, 
ахәыҟаҵаҩцәа, атехникатә усзуҩцәа 
уҳәа), иҭацәу аҭыԥқәа. 

Зҭакԥхықәра ҳәаақәҵоу аилаза-
ара «Стройцентр Проект» ахаҭар-
нак  Сергеи Биџьба ишеиҭеиҳәаз 
ала, аусурақәа зегьы иазԥхьагәаҭоу 

аграфик инақәыршәаны имҩаԥы-
суеит, урҭ реиҳаракгьы нагӡоуп.

 «Уажәы ҳара ахәыҷбаҳча иаҵа-
накуа аҵакыра аиқәыршәара 
иадҳәалоу аусурақәа мҩаԥаҳго-
ит.  Аобиект ахархәаразы рыҭара 
азԥхьагәаҭоуп лаҵарамза, 2024 
шықәсазы. Аргылара-монтажтә усу-
рақәа рпроект-харџьынҵатә хәыԥса 
58 миллион мааҭ рҟынӡа инаӡоит», 
–  иазгәеиҭеит иара.

Араион абиуџьет ала

100 ҭыԥк змоу ахәыҷбаҳча

dd 96 шықәса дшырҭагылаз 
иԥсҭазаара далҵит аҵарауаҩ ду, 
афилологиатә ҭҵаарадыррақәа 
рдоктор, апрофессор, Аԥсны 
аҭҵаарадыррақәа Ракадемиа 
алахәыла, 1997 – 2013 шш. раан 
Академиа ахадас иамаз  Шоҭа 
Арсҭаа.

Шоҭа Ҟасҭеи-иԥа Арсҭаа ди-
ит 1931 ш. март 10 рзы Гәдо-
уҭа араион Оҭҳара ақыҭан. Аҵа-
рауаҩ аԥсуа бызшәаҭҵаараҿы 
шьарда илиршеит. Аԥсуа бызшәа 
аграмматика аганахьала зана-
аҭдырҩы дуун. 1955 ш. Қарҭтәи 
аҳәынҭқарратә университет афи-
лологиатә факультет (кавказтәи 
абызшәақәа рыҟәша) даналга 
ашьҭахь Қырҭтәылатәи ССР аҭҵа-
арадыррақәа Ракадемиа иатәыз 
Абызшәаҭҵаара аинститут аҟны 
аспирантураҿы иҵара иациҵон. 
1958 ш. иҵара хиркәшоит. 1961 ш.  
акандидаттә диссертациа ихьчоит.

1958 ш. инаркны аусура да-
лагоит Д.И. Гәлиа ихьӡ зху абыз-
шәеи, алитературеи, аҭоурыхи 
ринститут (иахьа – Аԥсуаҭҵаара 
аинститут) аҟны, аԥхьа – аҭҵаа-
радырратә усзуҩы еиҵбыс, нас 
– аҭҵаарадырратә усзуҩы еиҳа-
быс, аусзуҩы хадас, абызшәаҭҵа-
ара аҟәша аиҳабыс, аҭҵаарадыр-
ратә́ усуразы аинститут аиҳабы 
ихаҭыԥуаҩс, иҟан аинститут аиҳа-
бы инапынҵақәа анынаигӡоз-
гьы.  Аамҭакала аҵара-ааӡара 
аус инапы алакын. 1958 ш. инар-
кны Аԥснытәи аҳәынҭқарратә 
арҵаҩратә институт, нас – Аԥс-
нытәи Аҳәынҭқарратә универси-
тет аҟны аԥсуа бызшәа акафедра 
арҵаҩыс дыҟан, ашьҭахь, еиуе-
иԥшым ашықәсқәа раан ари ака-
федра деиҳабын, афилологиатә 
факультет адеканс аус иухьан. 

Абызшәаҭҵаараҿы Ш. Ар-
сҭаа илагала ахәшьара уа-
даҩуп. Афилологиатә ҭҵаа-
радыррақәа рдоктор ҳәа ахьӡ 
ихырҵоит абызшәа инарҭбааны 
аҭҵаараҿы иааирԥшыз аихьӡа-
рақәа рзы. Идоктортә диссерта-
циа иахьӡуп «Аԥсуа бызшәаҿы 
имариоу аҳәоу апроблема». Аҵа-
рауаҩ есааира, аҭҵаарадырра 
еиԥш, аҵара-ааӡара аус дагәы-
ланахалон. Аԥсуа бызшәа аҭо-
урыхи, алингвистикеи, афонети-
кеи, афонологиеи, асинтаксиси 
рзы алекциақәа дрыԥхьон. Аԥс-
шәа рыҿирԥшуан адыгатәи егьырҭ 
кавказтәи абызшәақәеи. Иҭиҵаау-
ан иара убас Аԥсны атопонимика. 
Ш. Арсҭаа «Аԥсны ахсаала» (1997)  
аиқәыршәаҩцәа дреиуоуп. 

Аҵарауаҩ еиуеиԥшым ажур-
налқәеи, альманахқәеи, аизгақәеи 
рредакциатә коллегиақәа дры-
лан.  Аԥсны Аџьынџьтәылатә еи-
башьра ашьҭахь, Аԥсны аҭҵаа-
радыррақәа Ракадемиа аԥҵара 
аԥшьгараан, Аԥсны Раԥхьатәи 
Ахада В. Г. Арӡынба уи анапхгара 

Ш. Арсҭаа инапы ианиҵоит. Акаде-
миа ашьақәгылараҿы илиршаз-
гьы рацәоуп. 

Ш. Арсҭаа иҭҵаарадырратәи 
иуаажәларратәи усуразы   Аԥсны 
аҭҵаарадырра  зҽаԥсазтәыз аус-
зуҩы ҳәа аҳаҭыртә хьӡы ихҵан,   
Гь.  А. Ӡиӡариа ихьӡ зху Аҳәынҭқар-
ратә премиа ианашьан «Аԥсуа ли-
тературатә бызшәа. Афонетика, 
афонологиа, ажәашьақәгылашьа, 
аморфологиа» азы (Аҟәа, 2002, ав-
торцәа руаӡәк). Авторс дрымоуп, 
мамзаргьы авторцәа дыруаӡәкуп 
аԥсуа школқәеи иреиҳау аҵара-
иурҭеи рзы аԥсуа бызшәа  арҵа-
гақәеи арҵагатә цхыраагӡақәеи. 
Ҿырԥшыс иаагозар, ҵыхәтәан-
тәи ашықәсқәа рзы Ш. Арсҭааи  
Л. Ҷкадуеи еицҭрыжьит  «Аҧсуа 
бызшәа асинтаксис», Ш. Арсҭаа 
ихаҭа иҭижьит  «Аҧсуа синтак-
сис», иара убас «Абхазский син-
таксис» (урысшәала). Ҩынҩеижәа 
инареиҳаны аҭҵааратә усумҭақәа 
икьыԥхьхьан. 

Абарҭқәа зегьы ишьақәд
ырӷәӷәоит Ш. Арсҭаа абызшәаҭҵа-
ара аус аҟны иналукааша ҳҵарау-
аа дуқәа дшыруаӡәкыз. 

Аԥсуа ҵарауаҩ-алингвист, 
академик, «Ахьӡ-Аԥша» аорден 
актәи аҩаӡара, иара убас Аԥс-
ны аҭҵаарадыррақәа Ракаде-
миа «Ахьтәы медал»  занашьаз  
Ш. Арсҭаа аҵыхәтәантәи имҩахь 
инаскьаргара аиҿкааразы  иб-
сыбаҩ зҭаз аҭоубыҭ ықәыргылан  
Аҟәа, Арҵаҩы иҩны аҟны. Уахь 
инеит Аԥсны Ахада аԥхьа днаргы-
ланы, атәыла анапхгара, аԥсуа ин-
теллигенциа, аҵара-ааӡара амаҵ 
азызуа, ауаажәларра рхарнакцәа, 
ауа-аҭахы, аҿар, астудентцәа.

Алахьеиқәратә митинг ааир-
тит Аԥсны аҭҵаарадыррақәа Ра-
кадемиа ахада З. Џьапуа. «Аԥ-
суа жәлар дрыԥхеит иналукааша 
аҵарауаҩ. Еиҳарак уи рныруеит 
аҭҵаарадырреи аҵара-ааӡареи 
знапы алаку. Аԥсны анҭыҵ, хара 
зыхьӡ рдыруаз аҵарауаҩ Шоҭа 
Ҟасҭеи-иԥа иеҵәахә ҿыцәаазар-
гьы, уи иахылҵуаз алашара еих-
сыӷьуам,  дыздыруаз,  иааӡамҭацәа 
аӡәырҩы ргәаҵақәа ирҭаԥхало-
ит», – иҳәеит уи.

Амитинг аҟны иқәгылеит иа-
ра убас Аԥснытәи аҳәынҭқар-
ратә университет аԥсуа бызшәа 
акафедра аиҳабы О. Ӡиӡариа,               
Д. И. Гәлиа ихьӡ зху Аԥсуаҭҵаара 
аинститут аиҳабы А. Ашәба, Ар-
сҭаа риешьара рхаҭарнак Едик 
Арсҭаа. 

Шоҭа Ҟасҭеи-иԥа иԥсҭазаа-
ра иалҵра инамаданы Урыстәы-
лантәи (Москва, Санкт-Петербург, 
Нхыҵкавказтәи ареспубликақәа 
уҳәа рҟнытә) адышшыларатә 
телеграммақәа аашьҭын. Урҭ зегьы 
ирныԥшуеит аԥсуа ҵарауаҩ иҟам-
заара цәыӡ дуны ишаанхо кав-
казҭҵаараҿы.

Аԥсҭазаараҿы шьарда иры
хьӡаз Шоҭа Ҟасҭеи-иԥа Арсҭаа, 
Аԥсадгьыл аҵеицәа нагақәа ды-
руаӡәкны, ижәлар ихьӡ лаша рзы-
нижьит, хашра ақәымкәагьы иа-
анхоит.

Абызшәаҭҵааҩ ду

Аҵыхәтәантәи имҩахь 
днаскьаргеит

dd Гәылрыԥшь араион  Бабышьра 
ақыҭан, Кәыдры арӷьарахьтәи 
аҿықә аҟны 2023 шықәса аԥхынра 
инаркны аԥаҭлыка иҭарҭәо аӡыр-
жәтә аҭыжьразы амодультә зауад 
мҽхакы ҭбаала аргылара мҩаԥы-
суеит.

Ахатәы шьҭаҵарҭеи алогисти-
катә центри змоу, хә-модульк ры-
ла ишьақәгылоу анаплакы апроект 
ахыркәшарахь анеира иаҿуп: иал-
геит актәи азауад аргылара, уаҟа 
Ҭырқәтәылантәи иааргаз ашьақәгыла 
аибыҭара иазхиоуп. «Иаагоуп, иҟаҵо-
уп адәахьтәи ацәаҳәақәа, аргыла-
ра амҽхак зегьы ахьтә 40 процент 
еиқәыршәоуп. Аусурақәа хыркәша-
хоит ашықәс иалагӡаны», – иҳәе-
ит Алеқсандр Риабухин, аргыларатә 
усбарҭа хада «Актив-Строи» ахаҭар-
нак. 

Уи игәаанагарала, ари аинвести-
циатә проект уаҟа иҭрыжьраны иҟоу 
аалыҵи уи ахаҭабзиареи рыла Аԥсны 
зеиуахкыҟаӡам акоуп. Азауад планс 
иамоуп есымша имазеиу аалыҵ 1143 
паллет аҭыжьра. 

«Кәыдры аӡы даара ицқьоуп, аха
ҭабзиара ҳаракуп. Абри адгьылҵа-
кыреи иара убас адгьыл аҵаҟеи 
имҩаԥгаз аҭҵаарақәа зегьы алҵшәа 
ҳаракқәа аадырԥшит. Абарҭ ақьа-
адқәа збаз Европатәи аспециалист-
цәа аӡәырҩыҵәҟьа даара иџьаршье-
ит. Абри аҟнытә иазыӡбан абраҟа 
абри анаплакы аргылара», – иазгәе-
иҭеит Риабухин.

Аргылара мҩаԥысуеит астан-
дартқәа ӷәӷәала инарықәныҟәаны, 
аргылагатә маҭәахәқәеи аинерттә 
маҭәашьарқәеи рхаҭабзиара ҩын-
тәны иахылаԥшуеит, аха иара уб-
ри аан проблема хаданы иҟоу убри 
ауп: ареспубликаҿы иҟаӡам иаҭаху, 
иахәҭоу аргыларақәа рхылаԥшра. 
Аусурақәа мҩаԥысуеит Аԥсны 
Аҳәынҭстандарти ҳареи ҳусеицурала.

«Уажәы аҭҵаарақәа зегьы 
Шәача ақалақь алабораториаҿы 
имҩаԥаҳамгалар ада ԥсыхәа ҳа-
мам. Аамҭакалагьы аинерттә 
маҭәахәқәагьы ҭҵаалатәуп, урҭ 
рганахьала асертификатқәа ҳауа-
зароуп», – иаҵишьит иара. Аԥсны 
Аҳәынҭстандарт Росстандарти Уры-
стәыла аргылара Аминистрреи рҟ-
ны аиҿцәажәарақәа мҩаԥнагоит 
Аԥсны иахьаҵанакуа аргыларақәа 
рхаҭабзиара ашьҭыхреи рхылаԥшра 
аиӷьтәреи рганахьала алабораториа 
аԥҵаразы.

Иаҳараӡак Урыстәылатәи Афеде-
рациа аҟынтәи иаауа апроект ашҟа 
аинвестициақәа аҭыԥантәи аеконо-
мика арҿиара, аусурҭа ҭыԥқәа раԥҵа-
ра, аинфраструктура иацхраауеит.

Аинерттә маҭәахәқәа зегьы – 
ахаҳәеиларшьышьы, абӷанҷ, аԥ-
слымӡ – Аԥсны иааҳхәоит. Урыстәы-
ла иҟаҵазаргьы аҭӡы икыдырҵо 
амаҭәахә аҭыԥантәи анападкы-
лаҩцәа ирымаҳхуеит. 80 процент 
раҟара аусурҭа ҭыԥқәа аанызкылауа 
Аԥсны атәылауаа роуп. Аҭыԥантәи 
ауаа ҳадаҳкылоит, аҵара дҳарҵо-
ит, ҳаԥхьаҟа уаҟа аусура рылшартә 
еиԥш», – иҳәеит Риабухин.

Азауад адиректор хада Алхас 

Қаџьаиа агәыӷра имоуп азауад иа-
арласны аусура иалагоит ҳәа. 

«Ҳазну амза анҵәамҭазы иаа-
уеит аспециалистцәа, еибырҭоит 
ашьақәгылақәа, иагьымҩаԥырго-
ит аушьҭра-еиқәыршәаратә усу-
рақәа. Ҳазну аамҭазы иазгәаҭоуп 
амодульқәа руак аусура аларгара. Уи 
сааҭк ала 12 нызқь ԥаҭлыка ҭнажьуа 
иҟалоит», – иҳәеит Қаџьаиа.

Анаплакы адгьылҵакыраҿы 
уажәазы аҵеџьқәа хԥа ҳжит, иаз-
гәаҭоуп 100 метр рҟынӡа иҵауланы 
даҽа ҩба рыжра».

Адиректор хада Алхас Қаџьа-
иа иажәақәа рыла, анаплакы 
ацәаҳәақәа зегьы автоматизациала 
ишеибаркугьы, иаԥҵахоит аусурҭатә 
ҭыԥқәа даҽа 200 инареиҳаны.

«Аколлектив ашьақәгылара иаҿуп. 
Ааигәа-сигәа инхо ауаа акы ҳшаҿу 
анырбалак, ҳашҟа иааины иҳаҳәо-
ит аусурахь иҳадаҳкыларц. Даара 
еигәырӷьоит  ақыҭаҿы абри аҩыза 
азауад ашьақәгылара иахьаҿу», – 
иҳәеит иара.

Анаплакы арегион аекономи-
ка аԥсахаҵара мацара акәымкәа, 
аҩнуҵҟа аиԥш, жәларбжьаратәи 
аџьармыкьақәа рахьгьы зхаҭабзиара 
ҳараку аӡыржәтә нанашьҭуа иҟалоит, 
Аԥсны астатусгьы шьақәнарӷәӷәало-
ит зхаҭабзиара ҳараку аԥсабаратә 
ресурсқәа змоу регионк аҳасабала.

«Азауад ихадароу аҭыԥ ааннакы-
ло иҟалоит Урыстәылатәи Афедера-
циахь мацара акәымкәа аԥсуа ӡыр-
жәтә анашьҭраҿы. Аиҿцәажәарақәа 
мҩаԥысуеит Џьибути, Алжир, Виет-
нам реиԥш иҟоу атәылақәа рҟны», – 
иациҵеит иара.

Александр Риабухин иазгәеиҭоит 
ауаажәлар рыҩнуҵҟа измааноу уаҩы 
изымдыруа аинвестициақәа ргана-
хьала ацәшәарақәа шыҟоу.

«Аинвестициақәа рыӡбахә 
ануҳәауа, адәныҟантә аӡәы шәаа-
ихәарц иҭахушәа шәныруеит. Аха 
ишыҟаҵәҟьоу убас ауп, адунеи зегьы 
ус еибаркуп. Атәылақәа зегьы аинве-
сторцәа радыԥхьалара иазықәԥоит. 
Иҟоуп ааглыхратә, атәылауаҩратә 
инвестициақәа уҳәа егьырҭгьы. Урҭ 
аекономика ашьҭыхра иацхраауе-
ит, ашьапы иқәдыргылоит. Аинвести-
циақәа ҟалар – иҟалоит ашәахтәқәа, 
аусурҭа ҭыԥқәа, амҩақәа, аҵыхәтәаны 
еиԥҟьарада алашара. Аҳәынҭқарра 
иҟоу ахыхь еиҳагьы амалқәа аиуеит 
асоциалтә программақәа рынагӡа-
разы. Иара убас абрахь инацҵаны 
– атәылахь ҳаамҭазтәи атехнологи-
ақәагьы радыԥхьаларагьы», – иҳәе-
ит Риабухин.

Абри аинвестициатә проект Аԥс-
ны азы имаҷымкәа аԥыжәарақәа 
амоуп: аусурҭа ҭыԥқәа, еиԥҟьарада 
ауалафахәы, аҳәынҭқарратә биуџьет 
ахь ашәахтәқәа, аҳазатә баџьқәа, 
абарҭқәа зегьы инарыцҵаны атәыла 
аҳаҭыр уаҩы ибаратәы ишьҭнахуеит.

Б. Амаба

Аӡыржәтә 
наплакы ҿыц

Бабышьра ақыҭан

dd Ишдыру еиҧш,  Аҧсны  реиуо-
уп  ақыҭанхамҩа  аҿиара  бзиа 
ахьамоу атәылақәа. Иҵегь ирҵау-
ланы азҵаара уазнеиуазар, ҳтәы-
лаҿы аҳәынҭқарратә биуџьет ха-
зырҭәаауа ахырхарҭа хадақәа 
ҳәа иалкаауп ақыҭанхамҩеи, ату-
ризми. 

Аҵыхәтәантәи  ашықәсқәа 
рзы  ашәыри, ауҭраҭыхи налаҵа-
ны иуҳәозар,  анхаҩы уаанӡа иба-
рақьаҭха  идгьыл инаҭоз аҽаҩра 
акырӡа   ихьысҳахеит. Аҵарауаа уи 
зыхҟьо ҳәа рыӡбахә рҳәоит аҳау-
атә ҭагылазаашьеи, аҧырхага ҟазҵо 
ахәаҷахкқәа рыҿиареи,  илеиуа 
ақәа ахимиатә еилазаара  иҟанаҵо 
аҧхасҭеи. Зҽызыҧсахыз аҭагыла-
заашьа  ҳҵарауаа рҿаҧхьа азҵаара 
ҿыцқәа ықәнаргылеит, урҭ иреиуа-
хеит  адгьыл ианаало аҵиаақәа ре-
иҭаҳаразы  аҭҵаарақәа рхацыркра. 
Араҟа еиҳаракгьы зыӡбахә  ҳамоу 
ашәырхкқәеи,  амалинеи, ашьхара-
жьи  реиҧш иҟоу зоура-зыҭбаара 
уамак иҳаракым роуп. Аҵыхәтәан-
тәи аамҭақәа рзы  изқәаарыхуа ад-
гьыл ахаҭабзиара зеиҧшроу,  уи  
иаҳа ианаало,  иарбан шәырхкқәоу  
реилкааразы ақыҭанхамҩатә инсти-
тут иадҵаало ауаа рхыҧхьаӡара 
рацәахеит. Аҧсны аҭҵаарадыр-
рақәа ракадемиа иатәу, ақыҭан-
хамҩа аинститут аиҳабы, академик 
Лиосик Аиба иҳәоит, аинститут аҿы 
иаартыз абиолабораториа зызкыз-
гьы убри шакәыз. Иара абжьгарак 

аҳасаб иазгәеиҭоит убасгьы ишаҧ-
сам машәыршәа иааумҧыхьашәаз 
аҵиаақәа реиҭаҳара. Џьара-џьа-
ра адгьыл зынӡа аҵиаахк  анад-
намкылогьы  ыҟоуп, уи зыхҟьо ад-
гьыл иалоу  амаҭәашьарқәеи  аҵиаа 
аҿиаразы иаҭахуи зынӡа иахье-
ишьашәалам ауп ҳәа.

Ақыҭанхамҩатә институт 
аҧҵан  1994 ш.рзы. Иара иамо-
уп  аҟәшақәа жәаф, урҭ рыбжьа-
ра абиохимеи, агрохимиеи, амет-
рологиеи комплексла еидызкыло 
алабораториа дугьы. Аинститут иа-
моу адгьылҵакыраҿы аус руеит 
аҧышәаратә ҟәшақәа фба. Лио-
сик  Аиба иажәақәа рыла  напх-
гара зиҭо аусбарҭаҿы аус руеит 
шәи ҩынҩажәи жәибыжьҩык, урҭ 
рахьтә хынҩажәи жәиҧшьҩык  
ҵарауаауп,  урҭ рыбжьара иҟоуп 
ақыҭанхамҩатә наукақәа рканди-
датцәеи рдокторцәеи маҷҩым-
кәа. Абас ала, хырхарҭа рацәала 
аусурақәа цоит  араҟа. Академик 
иҳәоит,  зыҽны иаҧҵази иахьатәи 
аамҭеи еиҿырҧшны урыхәыҧшу-
азар, ҳәарада, аинститут уажәтәи 
аҿиареи, иамоу алшарақәеи еид-
кылашьа рымаӡам, аха ахықәкы 
атәы уҳәозар, усҟан еиҧш иахьагьы, 
хыдҵас иҟоу акызаҵәык ауп- Аҧс-
ны аграртә лшарақәа рырҭбаареи  
ақыҭанхамҩа ашьҭыхреи. Ақыҭан-
хамҩатә институт аиҳабы игәаана-
гарала ақыҭа ашьҭыхразы адгьыл 

ақәаарыхра хымҧадатәиуп. Аха , 
ҳара ҳҿеиҧш асубтропикатә ҳау-
аҭагылазаашьа ахьыҟоу аҭыҧқәа 
рҿы  ари азҵаара комплексла иаз-
неитәуп ҳәа иҧхьаӡоит иара. Асо-
вет аамҭазы иҳамаз акультурақәа  
реиҳарак уажәы иӡыз иреиоуп. Аха 
зыҧсы ҭауҵаша, еиҭаурҿиаша ыҟо-
уп. Иаҳҳәап аҵиаахк –абазилик. 
Уи аҧеиҧш змоу иреиуоуп иҳәе-
ит академик.

 Аҵыхәтәантәи ашықәсқәа 
рзы изныкымкәа излацәажәахьоу 
ақыҭанхамҩа аҿиара азҵаара  иаза-
аҭгыло, аҵарауаа иазгәарҭоит  культу-
рахкык мацара алкааны арҿиара 
еиҳа еиҕьны ишырыҧхьаӡо. Аха, 
Лиосик Аиба ари агәаанагара дадгы-
лом, иара агәраганы дыҟоуп алҵшәа 
аазышьҭуа ахкқәа зегьы шеицырҿиа-
латәу, ҳәарада досу ирнаало аҭыҧқәа 
рҿы. Ацитрустә хкқәа инарҷыдангьы 
аҧеиҧш змоу ҳәа иҧхьаӡоуп ака-
кан, ахәырма, акиви, афеихоа рааӡа-
ра. Аҵарауаҩ иҳәоит ақыҭанхамҩа 
аинститут аҵиааӡарҭақәа рҿы  ал-
шарақәа шыҟоу зқьыла аиҭаҳатә 
архиаразы. Аха, уи зҭаху заа адырра 
ҟаиҵар ауп изеиқәдыршәарц азы. 
Аборигентә хқәа ҳәа иҧхьаӡоу ажь-
жәлақәа инадыркны, уаанӡа Аҧсны 
иқәнамгалацыз ашәырхкқәа рҟынӡа 
иҳамам ыҟам иҳәеит  аинститут аиҳа-
бы. Аҵыхәтәантәи ашықәсқәа рзы 
иаадрыхуа ашәырхкқәа реилазаара 
зладырҿыцыз ахкқәа дырзааҭгыло 
Лиосик Аиба иаликааит  акиви. Ари 
ашәырхкы наукала иахьӡуп Актини-
диа, иара аӡахәатә шәырқәа рахь 
иаҵанакуеит. Иааркьаҿны акиви ҳәа 
ззаҳҳәо ашәырхкы Аҧсныҟа ианықә-
нагалаз аибашьра аҧхьа ауп. Аха, ир-
ласны аларҵәара аиуит. Уи змааноу 
адгьыл иахьанаалаз, ахаҭагьы адац-

кра ахьымариоу ауп. Аҵыхәтәантәи 
жәашықәса рыҩныҵҟа ақыҭанхамҩа 
аинститут аҿы аҵарауаа рнапы рыла-
кын аҧышәарақәа. Акиви еихарҳау-
ан, ироуз алҵшәа иахәыҧшуан. Абас 
ала имҩашьо ишьақәдыргылеит ҿыц 
илырхыз ахкқәа хәба. Лиосик Аиба 
иҳәеит  аинститут аҿы еихарҳаз 
ахкқәа рцәа шыцқьоу, ишрықәым 
ахәы. Ирацәаҩуп уи аӡбахә заҳахьоу,  
аинститут иадҵаалоит имаҷҩымкәа 
ажәла акразы. Аусбарҭақәа жәпа-
кы рҟны аусзуҩцәа разымхара ыҟа-
зар, аинститут аҿы уи аҩыза азҵаа-
ра шықәгылам. Аҿар аус рыдулара 
цоит, ақыҭанхамҩа аганахьала дара 
лимитла аҳәаанырцә иҭалоит, ианы-
гьежьлакгьы агәаҳәара змоу аусу-
ра иалагартәеиҧш алшара рымо-
уп ҳәа азгәеиҭоит аҵарауаҩ. Иара 
убасгьы ақыҭанхамҩа аинститути 
аҳәаанырцәтәи анститутқәеи аусеи-
цуразы аиқәшаҳаҭрақәа рыбжьоуп, 
рҧышәа еимырдоит, еицхыраауе-
ит. Аҧсуа ҵарауаа лассы-лассы Уры-
стәыла имҩаҧысуа асимпозиумқәеи 
аҭҵаарадырратә конференциақәеи 
ирылахәуп. Ари зегьы иалнаршоит 
атехнологиа ҿыцқәа рхархәара аил-
каара, урҭ рнапахьы аагара аҽазкра, 
ақыҭанхамҩа арҿиаразы адунеи аҿы 
аҭыҧ змоу атенденциақәа Аҧсны 
иадкыланы рыхәаҧшра, аха уи зегьы 
инаҷыданы азыҟаҵара бзиа рнаҭоит  
рҿаҧхьа иқәгылоу азҵаарақәа ҩаӡа-
ра ҳаракыла рыӡбаразы.

Ақыҭанхамҩа аинститут 
алшарақәа

Аҽаҩра беиа ҳауларц 

Елана Лашәриа

dd Аԥсуа сцена аҳкәажә Виолет-
та Маан 85 шықәса лхыҵит. 16 
шықәса ракәӡан илхыҵуаз лара 
иналыгӡаз ашәа «Шьышь нани» 
азы Аԥсны зҽаԥсазтәыз артист 
ҳәа ахьӡ анылхырҵаз. Ари даара 
иалукааша хҭысуп, лара лзеиԥш 
ҳажәлар рзгьы. Уи ашәа абзиабара 
лылазааӡаз лаб иоуп. Лара лшьа-л-
да  иҭысны иаауеит аԥсуа ашәа.

Актриса лыхьӡи-лыжәлеи еидкы-
лан ианырҳәо зегь раԥхьа ублаҿы, 
ухаҿы  иааиуеит лыбжьы хаа, нас Аԥ-
суа театр асценаҿ иналыгӡахьоу ҵҩа 

змам ароль хадақәа  Б.Шьынқәба – 
«Хҭырԥа шкәакәа», Шь.Аџьынџьал 

–«Иԥшьоу ажьирҭа асаркьал», 
Д.Гәлиа «Анаурқәа», А. Мықәба 
–«Аламыс»,У.Шекспир– «Отелло».

Виолетта Маан лыԥшӡара, 
лхатәра, лҟазара лҩызцәа, лыжәлар 
еицазгәарҭахьеит.

Иахьа актриса 85 шықәса 
лхыҵра  лыцазгәаҭара ныҳәамшк 
иаҳзаҩызоуп.

Арҭ амшқәа рзы Аԥсны акульту-
ра Аминистрраҿ, ари арыцхә аз-
гәаҭо Аԥсны акультура аминистр 
инапынҵақәа назыгӡо  Динара Смыр 
илыдылныҳәалеит ҳактриса ду лиу-
билеи, иазгәалҭеит лҟазара, лџьабаа 
акырӡа иҳаракны ахәшьара шамоу. 
С.Ҷанба ихьӡ зху Аԥсуа драматә те-
атр аиҳабы Алхас Ҷолокуа Виолетта 
Маан лиубилеи лыдныҳ́әало, иҳәеит 
иаарласны имҩаԥыргараны ишыҟоу 
лырҿиаратә хәылԥазы. Ахәаԥшцәа  
идырбахоит лара ароль хадақәа 
ахьыналыгӡо.

«Сара сзыҳәа акраҵанакуеит ате-
атр.  Атеатр амаҵ аура  зегьы ире-
иҳазар ҟалап, ашәа аҳәара уи  даҽа-
куп, имариоуп. Исҭахуп ҳтеатр ахьӡ 
иҵегьы ишьҭыҵыр, Аԥсны анҭыҵгьы 
ирҳәо еихаҳаны иҟаларц», - лҳәеит 
аиубилиар Виолетта Маан, аиԥыла-
ра лзеиҿызкааз иҭабуп ҳәа раҳәауа. 
Нас инаӡааит лгәаҳәара ҳактриса ду. 
Шәышықәсала лыжәлар дрыцзааит.

Виолетта Маан лиубилеи  
лыдырныҳәалеит

Наира Сабекиа

Аԥсны акультура Амини-
стрраҿ

dd Қәҭелиа Алықьса (Алик) диит 
1960 ш. маи 23 рзы Очамчыра 
араион Џьгьарда ақыҭан, Қәҭелиа 
Мези Амҷԥҳа Мери рҭаацәараҿы. 
Ирааӡеит ҩыџьа ахацәарԥари 
ҩыџьа аҭыԥҳацәеи. Алик иашьа 
идунеи иԥсаххьеит, аиҳәшьцәа 
ҭаацәара ҳәа ицахьеит. 

Алик иқыҭантәи ашкол дҭале-
ит, усҟан 8 класск ракәын иҟаз. Да-
налга, иара бзиа иибоз Аҟәатәи 
асахьаҭыхратә ҵараиурҭа Гь. Чачба 
ихьӡ зху аҟны 4 шықәса аҵара 
иҵон. Ианыхиркәша 1980 ш. рзы 
Асовет аррахь иԥхьоит. Дақәшәе-
ит аԥырра иазкыз авиациаҿ, уаҟа 
фымз аԥырра иазкыз аҵара дахы-
суан, нас аполкахь диаргеит, шықә-
сыки фымзи механикс аус иуан. 

Арра далган данаа, Ӷәада ашко-
лаҿ аусура далагоит рҵаҩыс, 
идирҵон черчениеи асахьаҭыхреи. 
Хышықәса иусура ашьҭахь диасуе-
ит Кәтолҟа, уаҟа иҟаз асахьаҭы-
хратә школ аҟны еиҿкааҩысгьы, 
директорсгьы дыҟан Папасқьыр 
Нодар. «Абраҟа ҳамҭакы аус еица-
ауан, ԥыҭрак ашьҭахь даара сҽа-
зыҟаҵан Краснодар иҟоу Ҟәбан-
тәи асахьаҭыхратә универстиет 
архитектуратә латәарадатәи аҟәша 
сҭалеит. Аԥышәарақәа анысҭи-
лак Аԥсныҟа саауан, абас сцо-
саауа сыбжьан. Ус сшымгәыӷӡоз, 
иаалырҟьан саб машәырла дҭа-
хагәышьеит, уи акәхеит–сҵарагьы 
аансыжьит» – дцәажәоит Алықьса. 

Алик еиҭоуҳәарц сҭахуп аиба
шьра ианалагаз август 14 шугәа-
лашәо. Алик даақәыԥсычҳан, 
аиҭаҳәара дналагеит: «Абри аҽ-
ны ашьыжь сгәыла ҷкәын Да-
ур Сангәлиеи сареи Очамчыраҟа 
цатәыс иҳаман, смотоцикл «Иа-
ва» ҟаԥшь ҳақәтәан, Тамшь ҳнеит 
Даур Занҭариа иҩны. Даур Сан-
гәлиаа рымаҳә иакәын, дара егье-
ихьӡылацәан, каҳуак ҳаздыр-
шын иаажәит, нас агәашә шыҟоу 
ҳнаскьан, ҳаицәажәо ҳгылан. Ус 
амашьынақәа, атанкқәа рыбжьқәа 
ҳаҳауа иалагеит, иаҳа-иаҳа иаҳза-
аигәахон, агәашә ҳанҭысны маӡа-
ла ҳарзыԥшуан. Иаҳзааигәахеит 
атанкқәа, амашьынақәа, автобусқәа, 
уазикқәа, ар рмашьына дуқәа, ару-
аа рацәаҩны еиқәных бџьарла. 
Аколонақәа еишьҭагыла Аҟәаҟа 
ицон, аруаа рыхқәа ҭырҳәҳәан, 
ржакьақәа рҿарбаба, еибарыҳәҳәо, 
инаҳаҩсны ицеит. Дара ҳарбо-
мызт, шьҭа иаҳдыргәышьеит, ҽеи 
шыҟамлоз. Сҩыза Даургьы сар-
гьы ҳмотоцикл ҳлақәтәан Кәтолҟа 
ҳхы ҳархеит. Ус Ачаа рҳаблаҿ ҳан-
неи (иахьа атанк ахьықәгылоу) Џь-
гьардаа, Кәтолаа аизара иаҿын. 
Арҭгьы лымҳаҭасқәак роухьан, џьо-
укы рышәарыцага шәақьқәа ркын, 
иара убас алабақәа зкызгьы ду-
барын. Ашәақьқәа зегьы ирыма-
мызт, еилауаҭыруа, рхы ахьдырха-
ра рзымдыруа, еилагьежьуа игылан, 
ргәахы ԥыжәжәо. Нас еизааиба-
ган, иара абраҟа ахырӷәӷәарҭақәа 
рыҟаҵара ҳалагеит (апозициа ҳәа 
изышьҭоу), ажәлар анеидгыла иры-
лымшо иарбану, абасоуп раԥхьатәи 
амш шысгәалашәо». 

Сара еиҭа азҵаара исҭеит. 
Алик џьоукы ус рҳәоит: мрагыла-
ратәи аибашьцәа, аумақәа рыӡбон, 
аҵәыҵәыра зҭаз абалонқәа (кисло-
родный баллон) иара убас  зымаа 
дыргьыжьуаз ажәытә телефонқәа 
рыла ацҳақәа ԥыржәон, насгьы 
амҩақәа рҿы ақырҭқәа ахьиасуаз 
уаҟагь иҵарҵон.

–Аиеи, ус ҟаҳҵон, уангәаҟлак, 
иумыӡбо иҟоузеи, иажәа ацҵа-
ра дналагеит Алик. – Зны-зынлагь 
смотоцикл ала ҳаиҽхьынтәалан 
ԥшыхәра ҳцалон сҩызцәеи сареи. 
Апартизанцәа реиԥш абна ҳалан, 
ақырҭқәа иҵарҵоз аԥжәагақәа 
ааҵхны, дара рганахь иҵаҳҵон. 
Абри аусаҿ ҳаидгылан сҩызцәа 

Сангәлиа Дамеи, Кәаӷәаниа Ар-
кади, сара. Абарҭ аҩыџьегьы асо-
вет арра ианахысуаз аминақәа 
рыҵаҵашьақәа ддырҵон, аԥышәа 
рыман. Ҳаибашьраан даараӡа 
ирыхәеит. Абалонқәагь убас ҳрыҵа-
лан, кыр хара иаҳгон инеимда-а-
аимдо. Машьынала ҳазцомызт, 
абжьы раҳауан. Абас амҩақәеи 
ацҳақәеи ԥаҳжәон. Убас даҳзааит 
ҷкәына бзиак, уи Азиз Кәырт-ко-
фа-Оглы иакәын. Аиашаз, ари аима-
дараҿ илшоз ҟаиҵон, иара Џьгьар-
дантәи нхара ҳәа Очамчыраҟа 
диасхьан. Ари аҷкәын ахӡырга-
ра иашьҭам, иахьа уажәраанӡагьы 
30 шықәса ҵит, џьарамзар џьара 
иӡбахә ҳәам.

Аибашьра иалагаанӡа Егры 
аганахь, аҳәаа ааигәара есымша 
ишәарҭан, убри аҟынтә, раион-
цыԥхьаӡа еиҿкааны иҟан Аԥсуа 
гвардиа ҳәа. Сара ибзиан дысгәа-
лашәоит Ԥақәашьтәи Борис Ԥачлиа, 
Дед ҳәа зыхьӡ Аԥсны иахыҵәаз, 
фырхаҵарыла иҭахаз. Абри ауаҩ, 
Ԥақәашьи Охәреии арратә ҽа-
зыҟаҵарақәа ҳирҵон, аибашьраан 
даараӡа иҳахәеит. Ауаҩы агәаҟра 
данҭагыло, ирацәаны ахәыцра да-
лагоит, убасҟан Анцәа ила иузаатуа 
рацәахоит. Уи иахьагьы агәра згоит. 

Иахьеиԥш исгәалашәоит, 1992 
ш.  сентиабр 24. Уахынла аҷкәын-
цәа бнала мацара ирацәаҩны ҳа-
ицын, аԥжәагақәа, алаӷәымқәа, 500 
кг. иҟаз, Тамшь Даур Занҭариа иҩ-
ны ааигәара цҳак ыҟоуп, арахь 
адәахьала иубаӡом, аҳақьым Ԥа-
шьиан ихәышәтәырҭа аԥхьа. Сҩыз-
цәа наҟ шәнаскьаны шәтәа ҳәа 
расҳәеит, даргьы ԥыҭк инаскье-
ит. Араҟа исыцхраауада анысҳәа,  
ара сыҟоуп иҳәеит  Чегьиа Роберт 
(аибашьра ашьҭахь Урыстәылаҟа 
дыҟан, машәырла дҭахеит). Ажәа-
кала, хҩык аҷкәынцәа сышьҭит 
Кәтолҟа ицо ажәытә мҩахьы, Там-
шьынтәи уахьыбжьало. Уаҟагь за-
анаҵ аԥжәагақәа ыҵаҳҵахьан, 
урҭ ахылаԥшра рҭахын, избанзар 
ақырҭцәа уахь ибжьалар иҵаҵан 
ирымаз аԥжәагақәа дыртҟәацыр 
акәын. Ҷыдала сара ус адҵа сы-
ман: Цагьерантәи ӡәыр техника-
ла иҿааихар, раԥхьа иааиуаз ако-
лонна аусышьҭыр акәын, избанзар 
Тамшь ГАИ-апост анаҩсан,  аԥжәа-
гақәа ыҵаҵан ирыман, ргәырҽан-
ны итәан. Ус, ԥыҭрак ашьҭахь, Цагье-

рантәи атехника рацәа рҿаархеит. 
Ишааиуаз, абар иаасыдгылеит, аха 
дара сырбарҭамызт.

Сара ацҳа аԥжәара азин сыма-
мызт, ажәакала иоусышьҭит. Апо-
стаҿ инеиаанӡа, амҩахь зҽыԥхьак-
ны иҟақәаз ақырҭцәа аацәырҵын, 
инеиуаз амашьынақәа инарықәтәе-
ит. Апост инахысуан аиԥш, там-
шьаа иҵарҵаз рыԥжәагақәа ина-
рықәыӷәӷәеит. Иԥжәеит, инҵәаз 
нҵәеит, иаанхаз ақырҭцәеи аԥ-
суааи аиҿахысра ӷәӷәа иалагеит. 
Аԥжәарақәеи ахысрақәеи иҟалаз 
цагьераа ршьапы иқәнаргылеит, 
ртехника, ртанкқәа, агәақь ҳәа зегь 
арахь рҿаархеит. Сгәы ԥыжәжәо 
сырзыԥшуан. Ус ацҳа инықәлон 
аиԥш, сыԥжәагагь снақәыӷәӷәе-
ит. Зегь ԥжәеит, иааҳәит. Ҳамҭак 
акагь сгәалашәом. Сгылан дара рахь 
схы рханы сдәықәлазаап. Сыхдыр-
ра ҳамҭакы исыцәнарӡит (аконту-
зиа сыхьит), аха абри аамҭаз ҵаҟа 
ажраҿ итәаз сҩыза Роберт Чегьиа 
дҳәазаны дсыхьӡан, сшьапы кны 
дсыхан, дахьтәаз ажрахь сҭаижьит. 
Анцәа иџьшьаны уаҩы ҳимбеит. 

Роберт дсыцхраан, саргьы схы 
ҭыууа, иҳаулак ҳрымбакәа ҳҳәа-
заны ҳдәықәлеит. Аха абри аамҭаз 
сарма шьапы ахы ақәшәан иҟазаа-
рын, исызгәамҭеит ҳамҭакы, сышны 
сыҟамзи. Роберт дсыцхраан сыхәра 
ҿаҳәашәа иҟаҳҵеит. Абас иҳаулак-
гьы, ԥыҭк ҳҳәазаны, нас ҳара ҳтәқәа 
ахьыҟаз ахь ҳцеит. Аҵыхәтәаны 
ишеилкаахаз ала, акәылӡтәы тех-
ника, М.Т.Л.Б. иҭнарҟьаз ахыԥҽыха 
акәын сшьапы иаахаз. Ҳара ҳазлаз 
ҳгәыԥ иахьӡын «Дельфин». Иара 
ҳхырӷәӷәарҭаҿ, убра лаҳа дук гы-
лан, антенақәа-аҭелқәа бжьданы 
аимадара ҟаиҵеит Азиз.

– Алик, ишсоуҳәара, аӡын асы 
анкажьыз, аҽыхәа уақәтәан уныҟәа-
лон рҳәеит, избан? Уабацоз? 

–Избанзар, сеиҳабацәа рҟынтәи 
адҵа сыман, – снапынҵа ус иҟан, 
хырӷәӷәарҭацыԥхьаӡа, аибашьратә 
хҭысқәа иааҟалоз зегьы, ажәаб-
жьқәа, ҳаиҳабацәа ираҳәалатәын 
(аинформациа иаша). Адҵа исырҭаз 
нагӡатәын. Убри аҟынтә, ҽыхәак 
сыԥшаан, саб иаҳәшьа иласҳәе-
ит шьыршьафқәак ирылхны, харԥ 
дук сзыӡах ҳәа. Иагьсзылӡахит, 
нас сымаҭәақәа шысшәыз, хыхь 
исхасырԥон, избанзар аӡын асы 
улырбааӡом. Абыржә ааскьа Кәтол 

ақыҭа ахада иҿы сыҟан. Уи Па-
пасқьыр Анатоли Шьоҭа-иԥа иоуп. 
Ихаҭыԥуаҩс дыҟоуп Аԥсны еицыр-
дыруа, иқыҭауаа рҳәашьала, ҳен-
циклопедиа ду ҳәа изышьҭоу Гиви 
Иуана-иԥа Ҵнариа. Арҭ аҩыџьагь 
аибашьра мца иалагылаз роуп. Аԥс-
шәақәа анеибаҳҳәа ашьҭахь, шәба-
талион «Дельфин» аҿы ишәыцыз 
шәҩыза Қәҭелиа Алик (Алықьса) 
изкны ижәдыруа сашәҳәарц сҭа-
хуп ҳәа расҳәеит. Гиви дналагеит  
игәалашәарақәа рҳәара: «иахьеиԥш 
исгәалашәоит, сентиабр 17, 1992 ш. 
Кәтолаа ԥыҭҩык, дасу рыдҵақәа, 
иҟарҵаша ҳашрылацәажәоз, абри 
аамҭазы аууы ахырга ҳаирпланк 
аахылеит (ашьҭахь излеилкаа-
хаз ала, ақырҭуа ԥырҩы Маису-
раӡе иакәын). Ажәакала, абомбақәа 
лкажьны дцеит. Аӡҩыбжьаҟа  ихы 
рханы дышнеиуаз, аԥжәага ле-
игәыдырҵан, дылкарыжьит. Кәтол 
икаижьыз абомбақәа акы, ашкол 
аспортзал иақәҳаз ԥымжәаӡеит, 
хыхь иахьықәыз аҷкәынцәа Али-
краа, ԥшьаала ихалан, амаршәа кны, 
шахала иҿаҳәаны илбаарышьҭит. 
Ақырҭцәа злацоз амҩала ани 
иԥымжәаз абомба наган иҵарҵеит. 
Ԥыҭрак ашьҭахь, ақырҭқәа шнеиу-
аз дара рбомба дара ирыҵаԥжәе-
ит. Егьи аҩбатәи, абомба иԥымжәаз 
Дӷамшь ацҳа иақәымҳакәа аҟәара 
иқәҳаит. Убригь ааганы, иахьахәҭаз 
иҵарҵеит Аликраа. 

– Иҩызцәеи иареи аба-
лонқәа ԥыржәон, Тҟәарчалынтәи 
алаӷәымқәа ааганы, – абас игәала-
иршәоит Дамеи Сангәлиагьы. – Зын-
гьы  Алик имотоцикл ҳаицақәтәан 
Аҟәатәи амҩахь ҳааны, машьынак 
ҳаихсит, аныҟәцаҩы дҭаҳархеит,  
БМП ҳацәцеит.

Арҭ иҟарҵоз аӡбахә аниаҳа, 
усҟан Аԥсны Афырхаҵа Аслан 
Занҭариа ус иҳәеит, уара абри 
исаҳаз сыблала избароуп ҳәа. 
Ишыҟарҵоз идырбеит, аума шәыӡ-
беит иҳәазаап. Алик игәалашәараҿ 

абас иҳәеит: «Лабра анҭаҳарцәуаз, 
ҩыџьа аҷкәынцәа сыцын, сара ами-
нақәа рыԥшаара саҿын, иҵысхуан, 
сзыхьчоз Феизба Игори Ҩардан Ал-
хаси роуп»

Гиви иажәа инациҵеит: –абарҭ 
ҩыџьа аҷкәынцәа Сангәлиа Да-
меии Кәаӷәаниа Аркадии сҵаҩцәа 
роуп. Иҟалозар агәра сшәырга, ис-
шәырба абри иҟашәҵо ҳәа расҳәе-
ит. Аҩыџьегь, Гиви Иуана-иԥа, шәаа-
ла ишәҳарбоит рҳәан, Алик, Дамеи, 
Аркади аӡхықәахь сыргеит. Уб-
ра ишызбоз иԥаҳшәеит, абалон-
гьы ԥыржәеит, уара ишәыӡбазеи 
ҳаҷкәынцәа сҳәеит, среигәырӷьан. 

Гиви ацәажәара дшаҿыз ҳахь-
тәаз ауадаҿ дааҩналеит, хаҵа еи-
наалак, маҷк иааилан, ари Ӡлыиа 
Адгәыр Уаликәа-иԥа иакәын, Аԥсны 
Афырхаҵа ҳәа ахьӡ ихҵоуп. Усҟан 
аштаби аҩбатәи абаталион актәи 
аполки дреиҳабын. Абар, аригь 
иахьа Анцәа даҳзааигеит рҳәан Ги-
вии Анатолии, иааиз рҩыза бзиа 
иԥылан аԥсшәа иарҳәеит. 

Саргьы аԥсшәа иасҳәеит, ҳа-
наатәақәа ашьҭахь, Қәҭелиа изку 

хҭысқәак иугәалашәо ҳзеиҭоуҳәарц 
ҳҭахын сҳәеит.

Адгәыр даахәыцын дналаге-
ит: –Лабра ахақәиҭтәраан, иара 
убас Тамшьгьы, зегь ҳаицын, Кын-
дыӷгьы, Ҷашьа ацҳа аԥжәараан, нас 
– Наӷбоу, звольт ҳараку алашара 
ашьаҟаду. Убригь Алик иԥижәеит, 
ажәакала, арҭ аҷкәынцәа, ҳамҩақәа 
аазыртуа дара ракәын, аминақәа, 
аҵаҵара-аҵхрақәа, зегь дара 
ракәын иаҿыз. Убра еицыз зегьы 
даараӡа аџьабаа рбеит, мыццакрада, 
стәаны саназхәыцуа иҵегь исгәа-
лашәақәо рацәахоит, насгьы 30 ш. 
ҵуеит, зегьы ргәалашәара уадаҩуп.

Гиви иажәа инациҵеит: –
аибашьра ашьҭахь, ҽнак зны, Алик 
Қәҭелиа сыҩны дааит. Аԥсшәақәа 
анеибаҳҳәа, ҳнеибартәақәеит. 
Сизҵааит, иҟоузеи Алик, сабоугәа-
лашәеи, уаҳзаазгазеи ҳәа. – «Гиви 
акы суҳәоит», – иҳәан данааиуаз, 
кьынтыжәк илаҳәан акы икын, дахь-
тәаз иааигәа ишьҭан. Иаашьҭихын 
иааиртлеит, автомат ашьхәа змам 
акьынтыжә иаалихит. Иҵегь 
ахәҭақәа агын, уара, ари закәи 
исзааугаз сҳәан, иааимсхын сна-
хәаԥшит. Уара Гиви, абри акралҵру, 
ашьхәа ҟаҵашьа амоума, иҳәеит 
Алик. Акьынтыжә иныласҳәан иршә-
ны ашҭахь инкасыжьит. Нас аҩныҟа 
сныҩналан, сызлеибашьуаз авто-
мат аадәылызган, иҭаз апатронақәа 
зегь ҭырҟьаны, абар Алик абри уара 
иумаз сҳәан, инеисыркит. 

–Гиви уххь згеит, уагьсеиҳабуп, 
саргьы абри саҵамхааит сҳәан, да-
асгәыдсырӷәӷәалеит. –Аибашьраан-
гьы ҳаишьцәан, иаҳагьы ҳаишьцәа-
хеит. Ҳнапқәа ааимаҳхит. Нас Гиви 
афатә-ажәтә ирхиан, аишәа ҳна-
хатәан, ҳаибаныҳәақәеит, кыр-
гьы ҳааицәажәеит ҳазхара. Нас 
сҩагылан, иҭабуп ҳәа Гиви иашҭа 
сынҭыҵит.

Сажәа ахыркәшамҭаз, Гивии 
Анатолии ажәақәак рхысымҳәа-
ар, ииашахом. Гиви Ҵнариа иқыҭа 

Кәтол 30 ш. ашколаҿ рҵаҩыс дыҟан, 
агеографиа дирҵон. Аибашьра 
ашьҭахь, иқыҭа ахадас кыр шықә-
са аус иухьеит. Иахьанӡа 4-5 шәҟәы 
ҩны иҭижьхьеит, аибашьраан иаа-
ирԥшыз афырхаҵаразы ианашьоуп 
Леон иорден. Иара аибашьра иазк-
ны ахсаала  ҟаҵаны имоуп, узизҵа-
алак зегь рҭак уаиҳәоит. Иҩыза 
Анатоли иара убас Аркади Дамеи 
иранашьоуп «Агәымшәаразы» аме-
далқәа.

Абра хыхь зыӡбахә ҳәоу Аликгьы 
ианашьоуп «Агәымшәаразы» аме-
дал.  Аиааира 30 шықәса ахыҵра 
аламҭалаз атәанчахәгьы иауртә 
иҟарҵеит ивагылаз иҩызцәа. Ҳаԥ-
суа жәлар ахақәиҭра иҳауз, инау-
нагӡахааит, Аԥсны зхы ақәызҵаз 
шәыԥсаҭақәа лашахааит, зыԥсы ҭа-
ны иахьа иҳамоу ҳветеранцәа, ҩын-
ҩықәра нышәҵааит! Анцәа иҳаиҭаз 
ҳадгьыл наунагӡа шәагымхааит, 
иахьа уажәраанӡагь зыӡбахә ҳәам 
рацәаҩуп, убарҭгьы ҳрыхьӡароуп, 
аӡәгьы дыбжьамхароуп!

Борис Қәҭалиа  

Аибашьҩы инысымҩа

Аиааира 
ааигәазтәуаз

dd Ашҭа ԥшӡа аԥсҭазаара ахье-
илашуаз аҩнаҭа аҩны агәара 
анаԥшҩы илаԥш ацәиӡартә иҟо-
уп. Аԥшәма хәыцрак даланаха-
лон Иа- аигәа итәаз иаҳәшьа-
ду илгәалашәоз ахҭысқәа рыла 
ихәыцра даалылхуан. Зцәыргара 
ицәыцәгьаз  гәалашәарак дытҟәа-
ны даман. Нас, лоунытә даақәыԥ-
сычҳан иажәа дналагеит.

– Ҭаацәала  аԥсуа мца ҳа-
акәшан ҳаатәалон. Ҳаб еснагь 
ашарԥазӡа дгыланы инапы злакыз 
аус ахь дцон. Ақыҭаҿы уи Виктор 
ҳәа акәын ишишьҭаз, ашәҟәы  Вла-
димир ҳәа данын. Ҳҭаацәара дуун, 
имгәамҵӡакәа инхон. Ҳан Ладариа 
Ҭина аҩны ауси аколнхараҿы илыд-
зи еилалыгӡон. Ҳаргьы иҳалшоз ала 
ҳлывагылан, – иҳәеит аб иҩны ин-
хо  Виктор.

Ҳалуашь Владимир Констан-
тин-иԥа шамахамзар зегьы дыр-
дыруан. Узидгылалак аказы мап 
икуамызт, «агәы ҭбаа» ҳәа ишьҭан.  
Асовет Еидгыла еилаҳаанӡа уи 
аџьабаа дуӡӡа ибеит иқыҭа гәакьа  
Мгәыӡырхәа. Изныкымкәан, ақыҭ-
совети Аԥсны Иреиҳаӡоу Асове-
ти рахь  депутатс далырххьан. 
Мгәыӡырхәатәи  аусҳәарҭа ааигәара 
(уажәы Аԥсны зхы ақәызҵаз рбаҟа 
ахьгылоу) амашьынақәа рҭаргы-
ларҭеи егьырҭ ақыҭа иамаз атех-
никеи рзы ахыбра гылан. Аӡәы 
имашьына акы агхама, атрактор 
ԥхасҭахама, Виктор имахәар хьашь-
шьаа уаҟа дрывагыланы, еиқәыр-
шәаны ириҭон.

Виктор Ҳалуашь аҭоурых 
змаз аҭаацәара дырхылҵшьҭран. 
Иаҳәшьазаҵә Валентина илгәалар-
шәо иаҳзеиҭалҳәеит: «Ҳаб амал 
змаз уаҩын, инхарагьы ӷәӷәан. Вик-
тор дхәыҷын, агара дгаран ҳаб ха-
рада ахара идҵаны  дандырӡуаз. 
Ҳан Конџьариа Маниа аколнхара 
даҵгәаны, лырахә-лышәахә зегьы 
рҭыԥ иқәҵаны, анхара дуӡӡа иҟаз 
дшацхраауаз, иаалырҟьаны лыԥсҭа-
заара далҵит. Ҳаб иҩнаҿы ҳаҳәшьа 
ду Катиа ҳлааӡеит. Лара Алшәын-
бақәа дрыман. Абас еиҭымрала иа-
аӡаз ҳакәын. Виктор  ихатә ҭаацәара 
далан, шьҭа ибӷа еиҵихит анаҳҳәоз 
аибашьра рыхьӡеит.

Виктор ихшара фҩык Аԥсны 
Аџьынџьтәылатә еибашьра иалагы-

лан. Борис, Константин, Џьон, Леонид 
– ахԥатәи абаталион  аҟны еибашьу-
ан, Валери – анџьныртә баталион 
аҟны. Бориси, Џьони, Константини 
«Агәымшәаразы» амедалқәа ра-
нашьоуп.

Резо Ҳалуашь диит 1985 шықә-
са хәажәкыра фба рзы Мгәыӡырхәа 
ақыҭан. Иан «сыжәҵыс хәыҷы» ҳәа 
дишьҭан. Иан Ҭина ахатәы иашьа 
длымаӡамызт. Убри аҟнытә, лаб иҩ-
ны аш́ә аартызарц, лԥацәа аӡәы 
лаб игәараҭаҿы дыҟазарц лҭахын. 
Лыԥшәмеи лареи еиқәышаҳаҭны 
Резо хәышықәса анихыҵ  Лыхныҟа 
дыргеит, Ладариа Тарас игәараҭа еи-
хеиҳарц, иациҵарц. Лхәыҷқәа зегьы 
аџьџьаҳәа ианеицыхәмаруаз, Лыхны 
иаанлыжьыз лыҷкәын игәхьаагара 
зны-зынла дахәаҽуан. Убри аҟнытә 
мчыбжьык ҩынтә-хынтә инабжьы-
слон. Резо зҿы дыҟаз ианду Валиа 
Чуазԥҳа лмаҭа дивагьежьуан, иаргьы 
бзиа дибон. Лыхны даннеи Ҳәыҳә 
ҳәа хьыӡшьарас илҭеит. Избанзар 
дгәыбзыӷын, лажәа дахыԥомызт. 

Резо нанҳ́әамза жәиԥшь рзы 
аибашьра ианалага Белоруссиа 
дыҟан. Убри аҽныҵәҟьа  Адлерҟа 
дыԥрит.  Уаантә Чечниаҟа дцеит. 
Уаҟа  зҽеизызгоз  агәыԥқәеи иареи 
еиқәшәеит. Ихазы абџьар ԥшааны, 
шьхала иаауаз Нхыҵ-Кавказаа дры-
цны дааит. Уи ианду лахьи иԥшәма 
Флорида Ҭариа  ибаразы ҿаҟьаҿас 
дзааӡомызт, Резо иҩнаҭаҿы иԥа Де-
нис изҳауан. Урҭ дынрылаԥшны, игәы 
шҭынчымыз ашҭа дынҭыҵуан.  Ре-
зо Гәымсҭатәи ахырхарҭаҿы деи-
башьуан. Иара дызлаз акоманда 
ажьырныҳәа хәба рзы иҟаз ажәы-
лара иалахәын. Усҟан командирс 
иҟаз Зарданиа Руслан раԥхьа дгыла-
ны аӡиас ирит. Аха ажьырныҳәатәи 
ажәылараан ҳаибашьцәа ԥхьаҟа 
ицартә аҭагылазаашьа рмоуит. Рым-
чқәа ахьмаҷзи, ацхыраара ахьыҟам-
зи иахҟьаны ихьаҵыр акәхеит. Резо 
инапы хәын. Ахәра шимазгьы аҩны 
дырзынкыломызт. Иаҳәшьаду Вален-
тина илгәалашәоит: «Резо, уаншьцәа 
ргәараҭаҿы хаҵас иҟоу уара уоуп. 
Уԥазаҵә Денис дааӡатәуп, уанду ды-
здыԥшыло, дызқәгәыӷуа уаҳа аӡәгьы 
лымаӡам. Ухәыц. Унапы угәыдҳә́ала-
ны уцаргьы, узлеибашьуеи?!» – ҳәа 
аниасҳәа, иара иҽаасгәыдижьлан: 
«Зегьы ҟалоит! Аиааира ҳара иаа-
гоит», – иҳәан дынсыдҵит.

Резо инапы иаҵдаз ацаха ихәда 
ишыхшьызгьы, иҩызцәа ахьтәаз 
Ешыраҟа дцеит. Иҟалап ажәыла-
ра шыҟало ала ргәы рҽанырҵазар. 
Уи хәажәкырамзазы акәын. Ажәы-
лара акыр агын. Резо иаб игәа-

раҭаҿы дааит. Иаби иани убасҟак 
иеигәырӷьеит, еидтәалеит, еицәажәе-
ит. Нас ицара аамҭа анааи, Ешы-
раҟа дышцо реиҳәеит. Аԥсшәақәа 
еибырҳәан, агәашә дынҭыҵын, 
акыр днаскьахьан, дааҭгылеит. 
Ишьҭахьҟа данааԥш иани иаби ахь-
гылаз игылан изыԥшуан. Ашырҳәа 
даагьежьын, рыгәгьы рмыхьыртә: 
«Саб, аибашьраҿы иҟамло акгьы 
ыҟам. Сҭаханы иҟалозар, иудыруазар 
сҭахуп, Лыхныҟа ус сымаӡам!» – ҳәа 
наиеиҳәан, инапы злеимыхьуаз ала 
иарҭмаҟ ибӷа инкыдиҵан, шьҭахьҟа 
дымԥшӡакәан, амҩа днанылеит. Иа-
ни иаби ицәаара ахьынӡарбоз  ишь-
хныԥсыланы изԥшуан.

Аҳҭны-қалақь Аҟәа аҭарцәразы 
ажәылара иалагеит. Зарданиа Ру-
слан напхгара зиҭоз акоманда Ала-
датәи Ешырала имҩасраны иҟан. Уи 
аҽны зашьа дҭахаз Руслан ицым-
хәрас ари агәыԥ командирс даман 
Даур Ахба. Резо драдистын. Иҟаз-иа-
ныз ажәабжь ишьҭуан. Арахь  инапы 
ихәыз омак ихәомызт. Ирациагьы 
иабџьаргьы деицрыҵан. Рыдҵа ана-
гӡаразы ԥхьаҟа еихон. Дара иаа-
ныркылараны иҟаз аҭыԥ аҿы инеит. 
Аха рышьҭахьҟа ирыцхраауаз, иаа-
ираны иҟаз аӡәгьы зымнеит. Иахь-
тәаз аӷацәа рыкәшеит. Резо ара-
циала дааҟәымҵӡакәа ацхыраара 
даҳәон, убри аамҭазы ахы иқәшәе-
ит. Уи иԥсахәага ҭан, «5-45» ҳәа изҿу 
ахы акәын иаахаз. Иҩызцәа Ла-
дариа Гарики, Гәынба Мызи, даҽа 
ҩыџьеи, иҳәазаны иԥсы  аиқәырха-
разы шьҭахьҟа ихынҳәырц иалаге-
ит. Аха изымцошәа анырба аҭаби-
аҿы дырҵәахит.

 Аибашьра ашьҭахь Гәдоуҭатәи 
акультуратә Хан аҟны иҭахаз ргәа-
лашәара иазкыз аиԥылараҿы За-
рданиа Руслан иҳәеит: «Резо жәытә-
натә аибашьра  далагылазшәа 
деибашьуан. Аӷа  иҽицәыхьчара 
ихахьы иааигаӡомызт. Резо иеиԥш 
иҟаз аибашьцәа роуп Аиааира аа-
гара зылшаз…»

Резо Ҳалуашь аҭабиа дҭыга-
ны алашьцара рҽалакны иҩызцәа  
Гәымсҭа аӡиас дрыманы иҭалеит. Аха 
зҳәаақәа ирҭыҵыз Гәымсҭа дрымна-
хит. Нас ихьӡаны цәгьала аӡиас ды-
рыргеит. Ашьжьымҭан, 1993 шықәса 
хәажәкыра 16, асааҭ ԥшьба реиԥш 
иԥсҭазаара далҵит. 

 Зыхшаара фҩык аибашьрахь 
иҟаз Виктор иԥшәмеи иареи лацәе-
ихьшьык ҟарымҵеит. Ашарԥаз аб 
иҽааилеиҳәан, ашҭа дынҭыҵит. Уи 
дынишьҭалеит игәыла Ӡаԥшьба 
Аликгьы. – Гәдоуҭа аштаб аҿы ҳнеит, 
– иҳәеит Ӡаԥшьба Алик. – Уа ирҳәеит 
иҭахази ихәызи шырацәоу, адәыӷба  
аԥылара шаҭаху. Ҳара иаразнак 
уахь ҳцеит. Аԥшрагьы ҳақәымшәе-
ит. Маҷк ааҵхьаны адәыӷба  абжьы 
ргауа Лыхны абжьаларҭаҿы иаангы-
леит. Ацхырааразы игылаз ажәлар 
рацәан. Иҭыргоз рсиа иаԥхьон. 
Аӡәгьы дахьыҟамыз игылаз ирыма-
ны ицон. Ус, Ҳалуашь Резо ҳәа ры-
ларҳәеит. Иаб Виктор  ԥшьаала иԥа  
днеихагылеит. Ҿымҭӡакәан, днаганы 
имашьына днақәҵаны, аҩныҟа дҳа-
маны ҳааит…

Резо ианшьцәа  ргәараҭаҿы 
дахьынхоз ашә аркуп. Усҟан Ре-
зо  аибашьра данцоз аҩны иаанхаз 
иԥа Денис ԥшьышықәса ихыҵуан. 
20 шықәса данырҭагылаз амашәыр 
иахҟьаны дҭахеит.

Резо иашьа, иаб иҩны иҟоу Ва-
лери иҭоурых иҳәонаҵы ихы-иҿы 
гәырҩала иҭәын. Резо, – иҳәе-
ит иара, – ихәыҷра инаркны иԥсы 
ахьынӡаҭаз иҟаиҵозаалак иус иԥ-
садгьыл иадиҳәалон.

Резо иаб игәараҭа ԥшӡоуп, еи-
хаҳауп иашьцәа рыбзоурала. 
Иаҳәшьазаҵә Изольда лыԥхарра 
есымша ицын. Иҭаацәагьы, иҩыз-
цәагьы, дыздыруаз  зегьы рзы аха-
аназ ԥсра  иқәымкәан рхаҿы, аҭо-
урых аҿы Резо даанхоит. Иара ихаҭа 
иҵәҩаншьап ыҵшәеит, аибашьра 
ихәышҭаара арцәеит.  Аԥсадгьыл 
ахьчаҩ. Резо Владимир-иԥа  Ҳалу-
ашь данҭаха ашьҭахь ианашьоуп 
«Агәымшәаразы» амедал.

Иԥсадгьыл азы  
ихы деигӡомызт

Зыҵәҩаншьап ыҵшәаз

dd Хәажәкырамза 27 атеатр Жәлар-
бжьаратәи амш акәын. Иара аз-
гәарҭоит 1961 шықәса инаркны. Уи 
атеатр амаҵ азызуа зегьы рзы зана-
аҭтә ныҳәас иԥхьаӡоуп. 

Хәажәкыра 27 азы Самсон Ҷанба 
ихьӡ зху  аԥсуа Ҳәынҭқарратә дра-
матә театр аҟны  ахәаԥшҩцәа идыр-
бан арежиссиор Бенар Ақаҩба еиҿи-
кааз Антон Чехов ипиеса «Аншьа 
Иуана» ала аспектакль.

«Башкириа аҳҭны-қалақь ахь ҳара 
иаагоит арежиссиор Адгәыр Ақаҩба 
иқәиргылаз аспектакль «Ловелас», - 
азгәеиҭеит атеатр аиҳабы.

Алхас Ҷолокәуа гәыкала дрыд-
ныҳәалеит С.Ҷанба ихьӡ зху аԥсуа 
ҳәын́ҭқарратә драматә театр амаҵ 
азызуа зегьы, иара убас Ф.Искандер 
ихьӡ зху аурыс драматә  театр, Шәа-
рах Ԥачалиа ихьӡ зху Тҟәарчалтәи 
Аҳәынҭқарратә акомедиа атеатри 
русзуҩцәа.

Игәаанагарала, ари амш аҽны 
ихымԥадатәуп акыршықәса инеиԥын-
кылан атеатр амаҵ азызуаз зегьы  
ргәаларшәара. Иара убасгьы ирыди-
ныҳәалеит ааигәа иҿыцны аԥсуа те-
атр ашҟа зшьаҿа еихызгаз.

«Агәра згоит аҿар аԥеиԥш бзиа 
шроуа, аԥышәа шдырҳауа, зегьы угәы 
иаахәаша, агәырҵҟәыл бзиа змоу ро-
уп», – азгәеиҭеит Ҷолокәуа.

Иара убас Шәарах Ԥачалиа ихьӡ 
зху Тҟәарчалтәи Аҳәынҭқарратә ако-
медиа атеатр аиҳабы Адамыр Гәынба 
напхгара зиҭо атеатр аусура еиҿкаауп 
аусзуҩцәа Аԥсны аҩнуҵҟа имҩаԥыр-
го агастрольқәа рыла.

Гәахәарала имҩаԥысуеит арежис-
сиор Сырбеи Сангәлиа иқәиргылаз 

аспектакль «Асабша ахәылбыҽха» 
ҳәа хьӡыс измоу.

Хәажәкыра   29 азы ари аспек-
такль  дырбан Аԥснытәи Аҳәынҭқар-
ратә университет аҟны.

Гәынба иажәақәа рыла ага-
строльқәа иаадырԥшуеит  есааира 
аҿари ахәыҷқәеи атеатр ахь аныҟәа-
ра аинтерес ду шрызцәырнаго. Аԥсуа 
ҿар ртеатр аиҳабы Аслан Еныкь иҳәе-
ит, русура зегьы шазынархоу аспек-
такльқәа рырҿыцра. Ишымҩаԥгахо 
агастрольқәа Аԥсны аҩнуҵҟа, насгьы 
Нхыҵ Кавказҟа ацара ргәы ишҭоу.

Уи анаҩсангьы сынтәатәи ашықәс 
азы иарбоуп ихадоу арыцхәқәа ҩба 
– аҿар ртеатр  жәашықәса ахыҵреи, 
атеатр ахацыркҩы,  анапхгаҩы, Аԥс-
ны жәлар рартистка Софа  Хын-
трыгә-иԥҳа Агәмаа лиубилеитә ры-
цхәи. Ари ҳара инарҭбаан иазгәаҳҭоит 
ҳәа иаҵшьны иҳәеит уи.

«Ҳазну ашықәс азы атеатр ире-
иӷьу аспектакльқәа  дырбахоит ақа-
лақьқәа  Москва, Санкт-Петербург, 
Новосибирск, Омск, Сахалин рҟны. 
Зегь раҵкьыс ихадоу ахәаԥшҩцәа 
агә́аҳәара рымазар ауп,  анаҩстәи 
ауси аиҿкаареи ҳара актиорцәа 
ҳнапы иануп. Атеатр ауаа рыларҵәа-
реи бзиа  дырбареи  ауп хықәкы 
хадас иҳамоу», – ҳәа азгәеиҭеит 
ицәажәараҿы Ф.Искандер ихьӡ зху 
аурыс  драматә театр  аиҳабы Ирак-
ли Хынҭәба.

Иара игәаанагарала атеатр ауаҩы 
ихәоит аԥсҭазаара аилкаареи  ихаҭа-
ра ашьақәыргылареи рҟны. Атеатр ахь 
ауаҩы данныҟәо иоуеит  агәалаҟазаа-
ра бзиа, еиҳа ицхраауеит ихатә дунеи 
аилкаараз. Убри аҟнытә ахәаԥшцәа 
рышҟа иҟаиҵеит ааԥхьара,  шәацәы-
маашьалан атеатр ахь аныҟәара, бзиа 
ижәбала ҳәа.

Атеатр гәҿыӷьрам, уи  ҳаԥсҭазаа-
ра ахаҭа инарҵауланы иҳаилзырка-
ауа ҟазароуп!

Аҭоурыхҭҵааҩцәа Рымш
dd Ишдыру  еиԥш, хәажәкырамза 

28 аҭоурыхҭҵааҩцәа  Жәларбжьа-
ратәи  рымш акәын.

Иарбан занааҭзаалак ауаҩы 
инапы злаку, маҷк иадамзаргьы аҭо-
урых дазхьаԥшуазарц, идыруазарц 
ахәҭоуп. Ҭоурыхда ҿиашьа амам 
ажәлар анаҩстәи рԥеиԥш. Ари азана-
аҭтә ныҳәа хықәкыла ирыдҳәалоуп 
аҭоурых аҵареи, аҭҵаареи, аларҵәа-
реи знапы алаку ауаа. 

Аҭоурыхҭҵааҩцәа шамахамзар 
ари азанааҭ аҟны иҷыдоу ҟәшак 
иадҳәалоуп, дара ажәытә маҭәарқәеи 
адокументқәеи аҭҵаара рнапы ала-
куп.

Аҭоурыхҭҵааҩцәа русумҭақәа 
рҿы аинформациа еидыркылоит 
ашәҟәқәеи, амузеиқәеи архивқәеи 
рхархәарала, насгьы рхы аладырхәу-
еит еиуеиԥшым аԥшааратә усурақәа 
рҿы.

Убас  аиҳәшьцәа Ҭаркьылаа Са-
риеи Сабинеи Аԥснытәи Аҳәынҭқар-
ратә университет иалгеит, занааҭла 
иҭоурыхҭҵааҩцәоуп.

Сариа аҵара дшалгаз еиԥшҵәҟьа 
аусура далагеит Тәанихәатәи абжьа-
ратә школ аҟны, Сабина аус луеит 
Гәдоуҭатәи абжьаратә школ №4 аҟны.

«Ашкол санҭаз  инаркны 
сырҵаҩцәа аҭоурых амаҭәар ахь 

исдыркыз  агәыблыра  сыцхрааит 
азанааҭ алхраҟны. Арҵаҩратә еи-
лазаараҟны  еснагь схы збон, аҵа-
ра саналга ашьҭахь салагеит аусура 
Тәанихәатәи абжьаратә школ аҟны. 
Хымԥада, арҵаҩы изанааҭ мариам, 
аха ашкол аиҳабыра исырҭаз адгы-
лара иабзоураны сынтәа фышықә-
соуп аус зуеижьҭеи»,- лҳәеит Сариа. 
Араҟа  уамашәа ибаны иазгәоуҭаша 
акоуп Сариа лыԥсҭазаара змалдаз 
арԥысгьы  дҭоурыхҭҵааҩуп.

Аҭыԥҳацәа иара убас иазааҭгы-
леит арҵаҩра, анаҩс рнапы злаку 
бзиа ирбо аус.

«Ашкол анаҩсан ҳнапы алакуп  
ииашаҵәҟьангьы бзиа иаабоит ҳтәы-
ла иаҭаауа асасцәа ҳаԥсадгьыл аҭыԥ 
ԥшӡарақәа дырбареи аҭоурых рзе-
иҭаҳәареи. Уи аусгьы мариам, аха 
бзиа ибаны, угәы иаҭахны узлаго 
зегьы  уқәманшәалахоит, иуцааиу-
еит», – азгәалҭеит Сабина. Зус бзиа 
ибаны знапы алаку аҭыԥҳацәа  угәы 
иамыхәарц залшом аиашаз.

Азанааҭтә ныҳәа инамаданы 
Сариеи  Сабинеи  аԥхьа инаргы-
ланы аҭоурыхҭҵаара знапы алаку 
зегьы ирзеиӷьаҳшьоит аманшәала-
реи аихьӡара дуқәеи имариам рус 
аҿы. Зҭоурых зхашҭыз ԥеиԥш ши-
мам еизҳауа  абиԥарақәагьы ирх-
адмыршҭларц.

Атеатр Амш 
Аманда  Анталаа

Гугуца Џьыкрба

dd Иахьатәи сажәабжь изкуп иқәра 
шырацәамгьы аихьӡара дуқәа 
змоу,  аҟыбаҩ ҷыда злоу, зду-
неихәыҧшышьа даҽаку ҳәа ахьыӡ 
зырҭахьоу, аҧсуа киносахьаҭыхыҩ 
қәыҧш, асценарист, актиор Наур 
Гармелиа.  

Наур далгеит акинои, ателе
хәаҧшреи, арежиссуреи, акино-
сахьақәа рҿы ахәмарреи рзы Сан
кт-Петербургтәи Аҳәынҭқарратә   
институт. Иахьа лҵшәабзиала Уры-
стәыла аус иуеит режиссиорк, сцена-
ристк, актиорк  иаҳасаб ала. Дравто-
руп акиносахьақәа хҧа, дара Аҧсны 
иҭыхуп, аҧсуа цәа рхоуп. Изныкымкәа 
иара исценари иалху аҭыхымҭақәа 
алыркаахьеит иреиҕьу ҳәа. Убас 2021 
шықәса рзы, ҩымҭак аҟынтәи иганы 
акәымкәа, иара имала ииҩыз асцена-
ри  аҿар рыбжьара, анаминациа «Вос-
хождение» аҟны аиааира игеит. Наур 
дравторуп зметр кьаҿу акиносахьақәа 
«Аишьцәа», «Ацҳа». Ахҧатәи афильм 
«Аҵыхәтәантәи ахәҧса»  аус адула-
ра анхыркәшаха ааигәоуп, уи аӡыр-
гарагьы мҩаҧымсӡац. Наур Гарме-
лиа изы ари раҧхьатәи зметр хаҭәаау 
фильмуп.

 «Ленфильм» аредактор  хада Ан-
дреи Апостолов, Наур исценари дах-
цәажәо иазгәеиҭахьеит, арежиссиор 
қәыҧш иусумҭа аниба инаркны ише-
илкааз иара ҧеиҧш змоу иакәны 
дшыҟоу. «Аҵыхәтәантәи ахәҧса» аки-
носахьа алагоит асоциалтә ҟазшьа 
аманы, анаҩс иара атриллер ахь ииа-
суеит, ихыркәшахоит авестерн ала. 
Асценари ҩуп узавамло ҩаӡара ҳа-
ракыла, ажанртә еилазаашьа акәзар, 
иџьаушьартә ахырхарҭақәа еилар-
суп», – иҳәеит «Ленфильм» аредак-
тор  хада Андреи Апостолов. Наур 
ихаҭа иакәзар иҳәоит, асценари аҩра 
даналагоз хықәкы хаданы ишимаз 
иахьынӡауала ауаҩы изааигәаны 
аҩра. Ааамҭа акыр агеит акиносахьа 
ахьҭырхшаз аҭыҧқәа рыҧшаара, ака-
стинг амҩаҧгара, уи зегьы рнаҩс 
ҩажәаҩык рыла ишьақәгылаз аҭы-
хратә гәыҧ рмаругақәа рыманы 
Аҧсныҟа раара.  Арежиссиор Наур 
Гармелиа акиносахьаҿы арольқәа ры-
нагӡаразы ааҧхьара риҭеит Урыстәы-
латәи актиорцәа ҧшьҩык: Васили 

Шьчипицин, Алексеи Белогорцев, Ека-
терина Демидова, Иулиа Шуборева. 
Иара убасгьы афильм аҿы арольқәа 
нарыгӡон зҟазара ҳараку аҧсуа ак-
тиорцәа Рауль Ақаҩбеи Даур Аруха-
аи. Аҭыхрақәа рыхәҭак мҩаҧысуан 
Тҟәарчал ақалақь иаҵанакуа аҭыҧ 
ҧшӡарақәа рҿы. Џьанҭыхә рыгәқәа 
атҟәеит, рыбла хнакит аҭыхратә 
гәыҧ зегьы. Урыстәылаҟа ианыхынҳә 
анҩсгьы, рсоциалтә даҟьақәа рҟны 
афотосахьақәа иҭагало ирыҵарыҩуан 
ирбаз аҧшӡара иоунамышьҭуа икны 
ишамоу. «Аҵыхәтәантәи ахәҧса» аҟ-
ны иаарҧшу атема аибашьра ашьҭахь 
аӡәырҩы ирзааигәаз акәын, убри 
азоуп саргьы изалысхыз», – иҳәоит 
Наур. Акиносахьа афинанстә дгыла-
ра анаҭеит Урыстәылатәи Афедера-
циа акультура аминистрра. 

Абри афильм ауп иалахәу 
хәажәкыра ҩажәи хҧа рзы Хан-
ты-Мансииск иаатыз  «Дух огня» за-
хьӡу Жәларбжьаратәи аҩажәиҩбатәи 
аҧхьарбара афестиваль. Сынтәатәи 
атема азкын амилаҭтә кинематогра-
фиа иҷыдоу абызшәа.  Уи иалахәын 
Урыстәыла зегьы аҟынтәи  арежис-
сиорцәа русумҭақәа реиҧш, аҳәаа-
нырцәтәи атәылақәа жәаба рҟынтәи 
зҽалазырхәыз арежиссиорцәа рфиль-
мқәагьы. Афестиваль  аҽалархәрагьы 
ус  имариаӡам, избан акәзар ҧҟа-
ра хаданы иҟоуп- иалахәу акино-
сахьақәа зегьы раҧхьарбара. Наур 
Гармелиа ифильм ҭыхны, еизганы 
амонтаж азуны ахәаҧшразы ирхианы 
даналгази,  афестиваль анымҩаҧы-
суаз аамҭеи  еиқәшәеит. Ааҧхьара 
анирҭа уи аҽалархәра дақәшаҳаҭхе-
ит. Арежиссиор иажәақәа рыла аҧсуа 
цәа зхоу асценари лымкаала дазнеиу-
еит. Избан акәзар ари иара изааигәоу 
темоуп.  «Сара исҭахуп сҭаацәа, сқыҭа, 
сыҧсадгьыл ртәы еиҭасҳәаларц» ҳәа 
азгәеиҭоит иара. Миха Лакрба ино-
велла «Аишьцәа» амотивқәа рыла 
акиносахьа анҭихуаз, Наур изныкым-
кәа урҭ ановеллақәа реизга даҧхьеит. 
Акраамҭа иалсыҧшаауан исгәаҧхаз, 
анаҩс саангылеит «Аишьцәа» аҟ-
ны. Избан акәзар, иара ашьхараҿы 
имҩаҧысуеит, аҧсабара асахьагьы 
еилфаҷа иаарҧшуп. Сгәы иаанаго-
ит дарбанзаалакгьы изыҳәан иха-
дароу аҵакы змақәоу иреиуоп иара 
дзышьцылоу, бзиа иибо, цәаҩала иза-
аигәоу. Уи анаҩсгьы, аҧсуаа рҵасқәа 
аинтерес ду рымоуп. Ари атема ҧсра 
зқәым иреиуоуп, – иҳәоит арежиссиор. 

Наур иазгәеиҭоит  Урыстәыла аҵа-
ра зҵо аҧсуаа зегьы шамахаӡам-
зар гәазыҳәарас ишрымоу рыҧсад-
гьыл ахь агьыжьра, араҟа рзанааҭ ала 
аусура.  Ихатәы дазааҭгыло иҳәеит, 
Аҧсны афильмқәа рҭыхразы мҽха-
кыҭбаала аусурақәа рылагара ааигәа 
залыршара ауа акәны ишимҧхьаӡо. 
«Зегьы иаҳҭаху аҧсуа кинемато-
графиа арҿиара, ашьҭыхра ауп, аха 
уи иацуп ахарџь ду, иаҭаху рацәоуп. 
Мышкызны уи зегьы ҟалашт, аха  иа-
арласны изылшо ак акәны сахәаҧшу-
еит» иҳәеит арежиссиор.

Наур Гармелиа диит Гәыҧ ақыҭан. 
Ашкол даналга анаҩс  аамҭак азыҳәан 
акинемотографиатә студиа «Аҧсу-
афильм» аиҳабы, арежиссиор, ак-
тиор Виачеслав Аблоҭиа иахь ҽа-
зыҟаҵара дныҟәон, анаҩс ауп акинои, 
ателехәаҧшреи, арежиссуреи, аки-
носахьақәа рҿы ахәмарреи рзы 
Санкт-Петербургтәи Аҳәынҭқарратә 

аинститут аҭалара иҽаназик. Урҭ 
аамҭақәа игәаларшәо Наур иҳәо-
ит аҵараиурҭа аҭалара ауадаҩрақәа 
шацыз, изҭахыз рхыҧхьаӡара ахьы-
рацәаз иахҟьаны, ҭыҧк аҿы иқәгы-
лан быжьҩык. Аха иара дҭалеит, аҵара 
бзианы иҵон, арежиссура шицааиуаз 
ирҵаҩцәагьы ирбон аҟынтә ицхраау-
ан. Абас ала аҧсуа рҧыс есааира 
иҩаӡара еиҳахо иахьа имоу аихьӡа-
рақәа рҟынӡа днаӡеит. Убри аан иа-
ра иҳәоит зегь иреиҕьу ҧсыршьага-
ны ишимоу иаб иашҭа,  Гәыҧ даныҟоу 
илало амчқәа шракәу  ирҿиара ҵар-
гәас иамоу.  Арежиссиор бжеиҳан 
Санкт-Петербург дыҟоуп. Уи ақалақь 
агәеисыбжь сара сыҩныҵҟатәи аритм 
иақәшәоит. Амегополис дуқәа рҿе-
иҧш аҧсҭазаара уахьымӡо иццакӡам. 
Зны-зынла Аҟәа ацәаҩа ахыскаауеит. 
Уаҟагьы ауаа мыццакӡакәан инеиа-
аиуеит, ирацәоуп убла хызкуа аҭо-
урыхтә хыбрақәа, амузеиқәа – иҳәе-
ит иара. Наур аҧхьара бзиа ибоит, 
аҧсуа шәҟәыҩҩцәа раҧҵамҭақәа 
лассы-лассы ишьҭихуеит. Зегь реиҳа 
исзааигәоуп Фазиль Искандер ирҿи-
амҭақәа, –ҳәа азгәеиҭоит арежиссиор 
қәыҧш . 

Ханты-Мансииск имҩаҧысуаз 
акинофестиваль  цон хымш. Иаартын 
жәабран ҩажәи хҧа рзы. Хәажәкыра 
ҩажәи ҩба рзы  Москва, «Крокус Си-
ти Холл»  иҟалаз атерракт инамаданы 
алахьеиқәҵаратә  мшқәа рылаҳәан. 
Убри инамаданы афестиваль аартра 
ацеремониа аханатә ишарбаз акәым-
кәа аҧсахрақәа алагаланы имҩаҧ-
ган. Аконкурс иалахәыз  аусумҭақәа 
рырбара мҩаҧысуан еихшаны ҩымш. 
Аҧхьарбара анымҩаҧыс инаркны, 
акиносахьа ахәаҧшцәа иалыркааит, 

абжьыҭараҿгьы аҧыжәара аиуит. Аих-
шьаалақәа ҟаҵо, алҵшәақәа рылаҳәан 
аҵыхәтәантәи амш жәабран ҩажәи 
фба рзы. Наур Гармелиа ифильм 
«Аҵыхәтәантәи ахәҧса» аномина-
циақәа ҧшьба рҟны аҧхьахә агеит. 
Сергеи Соловиов ихьӡ зху аҳамҭа ха-
да «Золотаиа Таига» иаҧсахаз акино-
сахьа автор, арежиссиор Наур Гарме-
лиа иқәгылараҿы иҭабуп ҳәа реиҳәеит  
афильм аҭыхра зџьабаа аду зегьы. 

Акиностудиа «Ленфильм»  аредак-
тор хада Андреи Апостолов иҳәеит 
«Наур Гармелиа режиссиорк иаҳасаб 
ала, аҧеиҧш ду змоу, азхаҵара зцу  
изанааҭтә мҩа абаржәоуп ианалага» 
ҳәа  шиаҧхьаӡо. Убасгьы иазгәеиҭе-
ит, акиносахьақәа рҭыхразы зҿлымҳа-
ра зуҭаша аҭыҧқәа рыхсаала ишану 
Аҧсныгьы. 

Аҧсуа кинематографиа 
аихьӡарақәа

Ауаҩышәара аарԥшразы

Елана Лашәриа

Ааигәа, абаҩхатәра злоу аԥсуа 
естрадатә шәаҳәаҩы Џьими Шәманиа 
Москва иҟоу ҳаԥсуа диаспореи хаҭа-
ла, иҩызцәа: Николаи (Ника) Шамбеи, 
Гәырам Рогавеи, Нарҭ Сангәлиеи рыб-
зоурала ааԥхьара иман Москваҟа. Урҭ 
еиҿыркааит, Москва иҟоу аԥсуа диас-
пора иртәу аресторан «Ривиера» аҟ-
ны ашәаҳәаҩ Џьими Шәманиа ирҿи-
аратә хәылԥазы. Имҳәакәан высшьа 
амам, ари аресторан аҟны хаҭалатәи 
зырҿиаратә хәылԥазы раԥхьа еиҿка-
ахаз, уи насыԥсгьы изауз ашәаҳәаҩ 
Џьими Шәманиа шиакәу.

Мышқәак раԥхьа  Москва еиҿка-
аз арҿиаратә хәылԥазы ахьтә 
ихынҳәыз ашәаҳәаҩ Џьими Шәма-
ниа ҳаиҿцәажәараан излазгәеиҭаз ала, 
арҿиаратә хәылԥазы мҩаԥысит даара 
аԥхарреи агәыбылреи аҵаны.

Уи рхы аладырхәит Москва инхо 
аԥсуаа маҷҩымкәан, иара убас хаҭа-
ла Џьими Шәманиа иҩызцәа, ирҿиа-
ра ҳаҭырла иазыҟоу аӡәырҩы.

Сааҭки бжаки ицоз арҿиаратә 
хәылԥазы аҟны ашәаҳәаҩ инаигӡеит 
ихатә ашәақәа инарҷыданы, еицыр-
дыруа аԥсуа шәаҳәаҩцәеи акомпо-
зиторцәеи рырҿиамҭақәа: «Мрамза» 
– Тото Аџьапуа, «Бара быда» – Кәасҭа 
Ченгелиа, «Ачара ду», «Даади» – Заур 
Зыхәба. Аԥсны иазку Артур Лакрба 
иашәақәа, иара убас, – Аԥсны Аџьынџь-
тәылатә еибашьраан зыԥсадгьыл зхы 
ақәызҵаз Валери Багаҭелиеи Резо Ча-
чхалиеи рашәақәа. 

Еицырдыруа, аӡәырҩыгьы ҿырҳәа-
ла ирдыруа Валери Багаҭелиа иашәа 

– «Бабаду», Резо Чачхалиа иашәа – 
«Изурызеи» – арҿиаратә хәылԥазы ахь 
имҩахыҵыз даара ргәаҵанӡа инеиз, 
ибзианы ирыдыркылаз ашәақәоуп.

Џьими Москваҟа ицара аиҿкаара 
иацхрааз иреиуоуп: Даур Барганџьи-
еи – (Москва иҟоу аԥсуа диаспора 
рхаҭарнак) Нодар Ҳашбеи.

«Ашәаҳәара ада ус сымамкәан, 
зеиӷьаҭам ала арҿиаратә хәылԥазы 
сзеиҿызкааз, сырҿиара еиҳагьы сгәы 
азҭазҵаз, маҷк иадамхаргьы аԥсуа 
ашәала ргәы сзыҟаҵазар, ргәалаҟа-
заара ашьҭыхра сылшазар, сара сзы 
акыр аанагоит», – иҳәеит ашәаҳәаҩ 
ҳаиҿцәажәара хыркәшо, арҿиа-
ратә хәылԥазы аиҿкаара зхаԥшьга-
роу иҩызцәа уи амҩаԥгара иацхрааз 
Москва иҟоу аԥсуа диаспореи  дрыз-
гәдуны, иҭабуп ҳәа раҳәо.

Аиашазы, аԥхарреи агәыбылреи 
зҵаз аестрадатә шәаҳәаҩы ирҿиа-
ратә хәылԥазы иалахәыз ргәалашәа-
раҿы акраамҭа иаанхоит.

Алиса Гәажә-ԥҳа

Адиаспора рнаԥхьарала

dd Аԥснытәи Амилаҭтә галере-
иа аҭоурых алагоит 1964 ш. март 
жәибжь инаркны. Уаанӡа Аԥс-
ны Аиҳабыра Реилазаара 1964 
ш. август 20 рзы аӡбамҭа адна-
кылахьан  уи Аԥсуа ҳәынҭқар-
ратә музеи афилиал акәны 
аиҿкааразы. Агалереиа аԥҵара 
ахыҵхырҭаҿы игылоуп еицыр-
дыруа асахьаҭыхҩцәа: В. Бубно-
ва, М. Ешба, О. Брендель, А. Иван-
ба уҳәа егьырҭгьы. 

Агалереиа аекспозициақәа 
еиҳарак ишьақәыргылахеит аҿы-
ханҵатә ҟазара абзиабаҩ, Аҟәатәи 
аҳақьым Е. Фишков ихатә коллек-
циа аҟнытә. Аҳақьым ихатәы ҩны 
ахәҭаки аҭыхымҭақәа хынҩеижәеи 
агалереиа ҳамҭас иеиҭахьан.  60-
тәи ашықәсқәа рынҵәамҭа инарк-
ны  аҭыԥ еиҳа иҭбаахеит. 

1994 ш. инаркны агалере-
иа хазы еиҿкаан. Афондқәа еса-
аира ихаҭәаауан. Асахьаҭыхҩцәа 
раԥҵамҭақәа ԥшь-нызқь инаре-
иҳаны иҵәахын. Арахь иааган 
раԥхьаӡатәи аԥсуа сахьаҭыхҩы 
Александр Чачба иусумҭақәа 300 
рҟынӡа. Урҭ рхыԥхьаӡараҿы иҟан 
аҿыханҵеи аскульптуреи иаҵанакуа 
асахьаҭыхҩцәа В. Бубнова, Б. Петров, 
В. Контарев, М. Ешба, Хә. Аҩӡба, С. Га-
белиа,  Т. Амԥар, В. Гамгиа, О. Брен-
дель, И. Ҷкадуа, В. Лакрба, Л. Быҭәба 
уҳәа аӡәырҩы русумҭақәа.

1985 ш. маи 17 рзы – иналукааша 
аԥсуа сахьаҭыхҩы Александр Чачба 
иԥсыбаҩ Аԥсныҟа ианааргаз, Аԥ-
суа ҳәынҭқарратә музеи аԥхьа иҟоу 
абаҳчаҿ анышә ианамарда нахыс 

акартинатә галереиа ииаган Лакоба 
имҩа 31 ахь, Аԥсны асахьаҭыхҩцәа 
Реидгыла зыҩноу ахыбра ашҟа. Аԥс-
ны Аџьынџьтәылатә еибашьраан 
агалереиа аркын. 1994 ш. уи хазы 
ишьақәгылеит, Амилаҭтә картинатә 
галереиа ҳәа ахьӡгьы еиҭакын. 

1997 ш. акәзар, Аԥсны Раԥхьатәи 
Ахада В. Г. Арӡынба идҵала, агале-
реиа Пушкин имҩа 8 ашҟа аиага-
ра азыӡбан. Аха ахарџь ахьазымхоз 
аҟнытә аремонттә усурақәа аанкы-
лан. Агалереиа еиднакылоз афонд 
ҵәахын Ацәыргақәҵатә зал хада 
ахьыҟоу (Лакоба имҩа) аҩбатәи 
аихагылаҿы. 

Агалереиа аиҳабацәас иҟан А. Ар-
гәын, Л. Еныкь. 2001 ш. аахыс еиҳа-
быс дамоуп С. Сақаниа. Аха, ишдыру 
еиԥш, 2024 шықәса ианвар 24 рзы 
агалереиа амца акит, иҟалаз абылра 
иахҟьаны аусумҭақәа реиҳараӡак ам-
ца иалаблит. Ибжамҽамны еиқәхаз 
150 рҟынӡа И. Гь. Папасқьыр ихьӡ 
зху Аԥснытәи Амилаҭтә библиотека 
ашҟа ииагоуп. 

Аԥсуа сахьаҭыхҩцәа рыцхраара-
зы иаарласны Аԥсныҟа иааит Уры-
стәыла Акультура аминистрра амузе-
иқәеи адәныҟатәи аимадарақәеи рзы 
Адепартамент аиҳабы ихаҭыԥуаҩ Н. 
Чечель хадас дызмаз агәыԥ. Арестав-
раторцәа еиқәхаз асахьақәа ирыхә
аԥшит, иҭырҵааит, аиҭашьақәыргы-
лара иаҵанакуа алырхит. Урҭ рахьтә 
иҟоуп аҭыԥан ишьақәдыргылаша, на-
сгьы Урыстәылаҟа игатәугьы. 

Уажәы Пушкин имҩаҿы игылоу 
ахыбра аиҭашьақәыргыларазы аусу-
рақәа хацыркуп. 

В. Баалоу

Амилаҭтә ҟазара иахәҭаку

Аԥхарра зҵаз ахәылԥаз


